
MINUTI

Il-Minuti tal-Laqgħa Nru 1, li saret fil-5 ta’ Mejju 2020, ġew ikkonfermati.


INTRODUZZJONI

IĊ-CHAIRPERSON (Onor. Justyne Caruana): Nilqagħkom għat-tieni laqgħa tal-Kumitat Permanenti dwar l-Affarijiet għal Għawdex. Nilqa’ ukoll lil dawk kollha li qegħdin isegwuna online fuq is-sit elettroniku tal-Parlament kif ukoll lil dawk it-telespettaturi li qegħdin isegwuna fuq l-istazzjon televiżiv tal-Parlament. Nieħu din l-opportunità sabiex infakkar lil dawk kollha li se jkunu qegħdin jindirizzaw lill-Kumitat li l-proċeduri kollha huma pubbliċi u allura dak li se jgħidu se jkun qiegħed jiġi mxandar kif indikat, dejjem sakemm dak li jkun ma jurix ix-xewqa li l-intervent tiegħu ma jixxandarx.  

Qabel ngħaddi għad-diskussjoni tal-lum nixtieq nirringrazzja lill-Ministru għall-Ekonomija, Investment u Negozji Żgħar l-Onor. Silvio Schembri għall-koperazzjoni tiegħu sabiex dan il-Kumitat, iktar ’il quddiem, ikun jista’ jiltaqa’ fil-gżira Għawdxija fil-Gozo Innovation Hub. U nixtieq nagħti wkoll żewġ updates. Nagħmel referenza għall-intervent tal-Gozo Tourism Association fejn fost is-suġġerimenti li saru ġie ssuġġerit li jkun hemm guidelines mis-Supretendenza tas-Saħħa Pubblika. Dan il-Kumitat għamel kuntatt ma’ Prof. Charmaine Gauci u ġiet skambjata wkoll korrispondenza. Dan is-suġġeriment ġie milqugħ u se jkun qed jiġi fformolat sett ta’ guidelines kif ġie mitlub mill-GTA. 

Punt ieħor kien dwar il-ħtieġa li jkun hemm iktar taħriġ dwar is-settur tat-turiżmu waqt il-COVID-19 u proprju ftit tal-ġranet ilu ġiet imħabbra inizjattiva mill-Ministeru tat-Turiżmu li tikkonsisti f’investiment ta’ madwar €5 miljun biex ikun hemm e-learning training fis-settur tat-turiżmu.  


L-IMPATT TAL-COVID-19 FUQ GĦAWDEX U T-TRIQ ’IL QUDDIEM (KONT.)

IĊ-CHAIRPERSON: Ngħaddu issa sabiex inkomplu d-diskussjoni li qiegħda tiġi trattata minn dan il-Kumitat, u ċjoè l-impatt tal-COVID-19 fuq Għawdex u t-triq ’il quddiem. Illum se jkollna tliet interventi, wieħed mis-Sur Sean Zammit, President tal-Assoċjazzjoni tal-Ħaddiema Għawdxin li jaħdmu Malta; ieħor mis-Sur Joe Cordina, Chairperson tal-Gozo Channel,  u fl-aħħar se jkollna preżentazzjoni mill-Ministru għal Għawdex l-Onor. Clint Camilleri. 

Għaldaqstant nibda billi nistieden lis-Sur Zammit sabiex jagħmel l-intervent tiegħu. Is-Sur Zammit se jkun qiegħed magħna permezz ta’ video conferencing u wara li nisimgħu l-intervent tiegħu nistieden lill-Membri preżenti sabiex jagħmlulu l-mistoqsijiet tagħhom. 

Dr Zammit, insellimlek. 

DR SEAN ZAMMIT (President tal-Assoċjazzjoni tal-Ħaddiema Għawdxin li jaħdmu Malta (AGEM)): Sinjura President, insellimlek u l-waranofsinhar it-tajjeb lilkom. Qabel xejn, f’isem sħabi l-membri tal-Kunsill ta’ din l-Assoċjazzjoni nixtieq nirringrazzjakom tal-istedina u tal-opportunità li tajtuna sabiex inkunu nistgħu nwasslu l-veduti tagħna dwar it-triq ’il quddiem għal Għawdex. 

Nibda biex ngħid li l-Assoċjazzjoni tagħna dejjem poġġiet lill-ħaddiem fit-totalità tiegħu fiċ-ċentru tal-ħidma tagħna u f’kull proposta li ressaqna. Aħna dejjem ipprovajna nagħtu kontribut fuq bażi reġjonali bl-aħjar mod u bl-aktar mod attiv possibbli. U l-istess ħaġa nixtiequ nagħmlu llum. Għalhekk se nressqu proposti li jolqtu direttament lill-ħaddiema Għawdxin li jaħdmu Malta imma se nkunu qegħdin nippreżentaw ukoll il-viżjoni tagħna bħala assoċjazzjoni dwar x’nemmnu li għandu jsir għal Għawdex wara l-pandemija.   Ta’ min jgħid li s-sezzjoni tal-ħaddiema li jaħdmu Malta, minkejja li għandek minoranza ta’ ħaddiema, hija minoranza li qiegħda dejjem tikber. Fil-fatt din illum tlaħħaq madwar 3,000 ħaddiem li ta’ kuljum jaqsmu bejn Malta u Għawdex sabiex jaqilgħu l-ħobżna ta’ kuljum. 

Xtaqna nibdew billi ngħidu li aħna bħala assoċjazzjoni nemmnu li l-inċertezza li se tiġi wara l-post-pandemija u anke d-diffikultajiet preżenti u futuri nistgħu negħlbuhom biss jekk naġixxu flimkien, bħala tim wieħed, aktar milli nħarsu biss lejn l-interessi individwali. Bħala assoċjazzjoni nemmnu ħafna fil-ħidma kollettiva u fid-djalogu kostruttiv, u allura f’dan ir-rigward nemmnu li l-Kunsill Reġjonali ta’ Għawdex, il-GRC, għandu rwol ċentrali u importanti ħafna sabiex isaħħaħ u jiffaċilita proċess wiesa’ ta’ konsultazzjoni mas-setturi kollha fis-soċjetà Għawdxija. Qegħdin ngħidu hekk għaliex aħna, bħala Assoċjazzjoni, nemmnu li Għawdex għandu bżonn l-input ta’ kulħadd, il-vuċi ta’ kulħadd, sabiex jimxi ’l quddiem għax kulħadd huwa importanti.

Ngħaddu issa għall-impatt, li fl-opinjoni tagħna bħala assoċjazzjoni, Għawdex jista’ jkollu matul il-pandemija. Ftit ilu l-Ministru tal-Finanzi ġie kkwotat jgħid li l-impatt tal-pandemija f’Malta seta’ kien ferm akbar li kieku pajjiżna ma kellux ekonomija diversfikata f’diversi oqsma u setturi differenti. Biss l-istess ħsieb u l-istess argument żgur li ma nistgħux napplikawh għal Għawdex, fejn l-ekonomija tagħna l-Għawdxin hija bbażata bażikament fuq settur wieħed jew tnejn, li huma t-turiżmu u l-kostruzzjoni!  Jekk dawn tal-aħħar jiffjorixxu Għawdex jikber, jekk le, Għawdex jibda jbati. Fil-fatt 50% tal-prodott gross domestiku f’Għawdex ġej mis-settur turistiku u għalhekk bħala Assoċjazzjoni nemmnu li n-nuqqas ta’ diversifikazzjoni tal-ekonomija jaf iwassal biex l-impatt tal-pandemija fuq Għawdex ikun akbar meta mqabbel ma’ dak f’Malta.  Għalhekk jista’ jkun li Għawdex jesperjenza tnaqqis akbar fir-ritmu ekonomiku, tnaqqis akbar fil-prodott gross domestiku tiegħu li rrid ngħid li fl-aħħar snin kien qed jirreġistra rekord meta mqabbel ma’ dak ta’ Malta, u kien iktar minn ta’ Malta. Għawdex jista’ jirreġistra tnaqqis fir-rata tal-impjiegi u tal-konsum, kif ukoll telf ta’ impjiegi. Allura dan kollu jwassal biex ikun hemm inċertezza u piżijiet ġodda għall-ħaddiema Għawdxin.  

Barra minn hekk, f’dan iż-żmien kulħadd qiegħed jitkellem u jawgura li jkollna normalità ġdida. Aħna bħala Assoċazzjoni waqafna ftit u qed inħeġġu lil kulħadd sabiex jistaqsi x’aħna qegħdin nifhmu eżatt b’din in-normalità ġdida. F’kull livell għandna nistaqsu din il-mistoqsija u oħrajn. Pereżempju  għaliex normalità ġdida hi meħtieġa f’Għawdex? Bl-Ingliż ngħidu: “Why?” X’tip ta’ normalità ġdida nixtiequ? Bl-Ingliż ngħidu: “What?” U kif se nibnu u naħdmu ma’ xulxin sabiex nassiguraw din in-normalità ġdida għal Għawdex? Bl-Ingliż ngħidu: “How?” B’dawn it-tliet mistoqsijiet flimkien mal-mistoqsija ċentrali, jiġifieri x’qegħdin nifhmu b’normalità ġdida, għandna nassiguraw li noħolqu proċess ta’ żvilupp sostenibbli li jibni fuq il-ħafna tajjeb li diġà sar f’Għawdex, li jwarrab il-ħażin u li jittrasforma fejn hu meħtieġ. Il-Qawl Malti jgħid li kull deni ħudu b’ġid u f’dan il-każ din il-pandemija tatna l-Għawdxin opportunità unika u irrepetibbli, fl-opinjoni tagħna, sabiex nibnu viżjoni aktar ħolistika u dejjiema għar-reġjun ta’ Għawdex.

Hawnhekk se nidħol għall-proposti u għat-triq ’il quddiem li qegħdin nippreżentaw bħala Assoċjazzjoni. Proposta ċentrali tal-Assoċjazzjoni hija l-ħolqien ta’ pjan strateġiku għal Għawdex, imsejjes fuq djalogu soċjali, kostruttiv u kollettiv. Il-ħolqien ta’ dan il-pjan għandu jinbena fuq il-pjan Strategy Gozo, li diġà kien mibni ftit tas-snin ilu, u għandna naraw kif namalgamaw dan il-pjan mal-pjan li diġà jeżisti. Pjan li jrid ikun mhux biss mitkub sabiħ fuq il-karta iżda l-iktar ħaġa importanti hi li jkun fattibbli billi jippreżenta miżuri short, medium u long term. Irid ikun pjan tailor made għal Għawdex u li jwarrab il-one size fits all measures.   

Kif diġà spjegajt qabel, l-impatt tal-pandemija fuq Għawdex, fl-opinjoni tagħna, se jkun aktar qawwi minħabba d-dipendenza tagħna fuq is-settur turistiku għax dan is-settur huwa l-iktar settur milqut mill-pandemija. Biex nagħti daqsxejn eżempji, skont rapport tal-World Travel and Tourism Council fuq livell nazzjonali l-prodott gross domestiku ta’ Malta li ġej mit-turiżmu huwa ta’ 27% filwaqt li ta’ Għawdex jammonta għall-50%, li jiġi kważi d-doppju. Fuq livell Ewropew il-GDP turistiku jammonta għal 12% filwaqt li f’Għawdex dan huwa kważi erba’ jew ħames darbiet aktar! B’hekk il-ħtieġa ta’ għajnuna aktar tailor made għal Għawdex u li tħares lejn is-setturi kollha fil-gżira Għawdxija, għajnuna li tgħin sabiex tiddiversfika l-ekonomija Għawdxija u tgħinna nibdlu lil Għawdex għal reġjun ta’ eċċellenza.  Jien ma nixtieqx li Għawdex ikun ta’ piż fuq Malta imma nixtieq li Għawdex, kif kien f’dawn l-aħħar snin, ikun il-mutur ekonomiku ewlieni taż-żewġ gżejjer.  

Bħala proposti individwali tal-AGEM għall-ħaddiema Għawdxin f’Malta qed ngħidu li matul dawn l-aħħar xahrejn il-ħaddiema ngħataw l-opportunità li jaħdmu mid-dar.  Kienet esperjenza taxing imma fl-istess ħin sabiħa wkoll. Għalhekk qegħdin nitolbu li tinbidel il-proċedura preżenti u l-ħaddiema Għawdxin li jaħdmu fis-settur pubbliku għandhom jingħataw jumejn fil-ġimgħa xogħol minn Għawdex permezz tat-telework mingħajr il-ħtieġa li japplikaw għalihom. Bħalissa sabiex wieħed japplika għat-telework irid iressaq it-talba tiegħu quddiem id-direttur u hija fid-diskrezzjoni tad-direttur ta’ dak id-dipartiment partikolari jekk it-telework jingħatax jew le sa massimu ta’ erbat ijiem. Imma anke għal ġurnata jew tnejn irid xorta l-approvazzjoni tad-direttur. Għalhekk qegħdin ngħidu li wara l-esperjenza li għamilna għandu jsir dak kollu possibbli biex fis-settur pubbliku l-ħaddiema, safejn hu possibbli, jingħataw jumejn fil-ġimgħa xogħol minn Għawdex permezz tat-telework.  Qegħdin nipproponu wkoll li jkun hemm inċentivi fiskali aktar qawwija lill-kumpaniji privati bbażati f’Malta sabiex dawn ukoll ikunu jistgħu jagħtu l-istess opportunità ta’ telework lill-ħaddiema Għawdxin fis-settur privat fejn hu possibbli. 

Huwa importanti li jitkompla u jitlesta l-proġett tal-hub għall-ħaddiema Għawdxin, li jitkompla u jitlesta l-proġett tal-park and ride għax dan se jgħin sabiex meta nerġgħu nibdew ir-rutina normali jtaffi mill-uġigħ ta’ ras ta’ ħafna ħaddiema dwar fejn se jipparkjaw ġewwa l-Imġarr u anke mill-konġestjoni tat-traffiku kbir li jkun hemm f’ċerti ħinijiet fl-Imġarr.  Qegħdin nitolbu wkoll għal żieda fil-collective transport subsidy mhux għax dan ma jingħatax, u din kienet l-ewwel darba imma minn kuntatti li għamilna aħna ma’ operaturi tal-minibuses li jipprovdu l-collective transport, minħabba s-sitwazzjoni preżenti fejn dawn l-operaturi raw tnaqqis enormi fejn jidħlu l-vjaġġi tagħhom marbuta mal-ivjaġġar tat-tfal fl-iskejjel u anke tal-ivjaġġar tat-turisti, l-unika sors ta’ introjtu li fadlilhom kien dak li ġej minna l-ħaddiema. U allura bdew jaraw kif jgħollu l-prezzijiet tagħhom biex jimmitigaw għat-telfiet li kellhom f’dawn l-aħħar xahrejn.

Hawn ħafna ħaddiema - din kienet proposta li ġiet minnhom stess - li jaqsmu bil-karozzi tagħhom minħabba n-natura tax-xogħol tagħhom u dawn qed jispiċċaw f’lembut ta’ traffiku meta jiġu biex jimbarkaw il-vapur lura lejn Għawdex. Allura aħna qegħdin ngħidu li għandu jkun hemm priority embarking għal dawn il-ħaddiema. F’dan ir-rigward nistgħu nipproponu wkoll li l-pass li ħareġ għall-ħaddiema mill-Ministeru għal Għawdex riċentement, sabiex dawn ikunu jistgħu jitilgħu għax-xogħol, ikun jista’ jintuża biex dawn il-ħaddiema jkollhom priority embarking. Ejjew ma ninsewx li dawn huma ħaddiema li telgħu xogħol u wara ġurnata xogħol, fis-7.00 p.m., ikunu sejrin lura lejn Għawdex biex jerġgħu jaraw lill-familjari tagħhom, u l-inqas ħaġa li jkunu jixtiequ hu li jagħmlu tliet kwarti jew siegħa jistennew fil-kju man-nies li jkunu telgħin Għawdex għad-divertiment. Prijorità għal taħriġ tal-ħaddiema f’kull settur u qegħdin ngħidu ukoll li minħabba l-prezz internazzjonali taż-żejt il-Gvern għandu jikkonsidra li jara li jkun hemm roħs fejn jidħlu l-fuels, speċjalment il-petrol u d-diesel.  

L-għajta tax-xogħol f’Għawdex għall-Għawdxin naħseb bħalissa hija l-iktar relevanti u mill-iktar relevanti. Nemmnu li x-xogħol f’Għawdex għandu jkun wieħed diversifikat f’setturi differenti, sabiex nipprovdu firxa wiesgħa ta’ opportunitajiet lill-ħaddiema b’abilitajiet, għerf u ħiliet differenti. Ma tistax tibqa’ tippersisti s-sitwazzjoni fejn ix-xogħol ikun kważi kollu marbut mal-kostruzzjoni, mas-settur tat-turiżmu jew inkella mas-setturi tal-estate agents.  Irridu niddiversifikaw biex joħolqu opportunitajiet ġodda. Qegħdin nipproponu li jkun hemm użu aktar għaqli u strateġiku minn assi infrastrutturali diġà preżenti fil-gżira Għawdxija bħalma huma l-campus tal-Università fix-Xewkija, iċ-ċentru tat-taħriġ tal-MCAST u l-ITS, l-iskola medika ta’ Barts, id-digital and innovation hub u l-sme’s hub. Nemmnu wkoll li dawn is-setturi li ġejjin, jiġifieri l-edukazzjoni, il-gaming, id-diġitalizzazzjoni, l-agribusiness, l-isport, il-mediċina, l-akwakultura u l-maritime, ir-riċerka u l-artificial intelligence għandhom jingħataw prijorità assoluta fil-proċess ta’ diversifikazzjoni tal-ekonomija Għawdxija. F’dawn is-setturi jista’ jinħoloq xogħol kbir b’renditu u b’pagi għoljin ħafna.

Qegħdin nipproponu ukoll li titwaqqaf aġenzija reġjonali, li aħna tajnieha l-isem ta’ Gozo Enterprise, liema aġenzija tkun responsabbli primarjament sabiex tattira investiment ġdid lejn il-gżira Għawdxija, filwaqt li tagħti sapport lill-industrija jew lill-intrapriżi preżenti fil-gżira sabiex dawn ikomplu jespandu u jikbru. It-twaqqif tal-aġenzija huwa msejjes fuq is-suċċess tal-Malta Enterprise li għamlet matul dawn l-aħħar snin.  Huwa importanti li f’Għawdex ikun hawn ukoll branch esklussiva fuq l-istil tal-Malta Enterprise li tieħu ħsieb il-marketing, il-ħolqien ta’ networks strateġiċi u b’knowhow u esperjenza sabiex tiffaċilita l-konċett ta’ ease of doing business ġewwa l-gżira Għawdxija. L-importanza tas-sinerġija fil-ħsieb u l-implimentazzjoni hija kruċjali.  Dan kollu għandu jwassal sabiex tkun indirizzata wkoll l-anomalija preżenti ta’ diskrepanza fil-paga bejn ħaddiema Maltin u dawk Għawdxin fis-settur privat, liema diskrepanza tammonta għal madwar €3,000 fis-sena skont statistika li ħarġet is-sena l-oħra!   

Bħala konklużjoni aħna qegħdin ngħidu li l-ewwel għandu jkun hemm riorganizzazzjoni mill-ġdid tal-prijoritajiet għal Għawdex. Il-prijoritajiet eżistenti għandhom ikunu evalwati sewwa u rijorganizzati. Aħna poġġejna din il-mistoqsija preżenti u se npoġġuha quddiemkom ukoll. Bħalissa x’inhu ta’ prijorità fejn jidħol Għawdex, li nonfqu madwar €300 miljun jew €500 miljun fuq bini ta’ tunnel bejn Malta u Għawdex, jew li ninvestu bis-sħiħ fuq id-diversifikazzjoni tal-ekonomija sabiex noħolqu xogħol f’Għawdex għall-Għawdxin li jkun irendi aktar? Importanti li ntejbu l-infrastruttura b’rispett sħiħ lejn l-eko-sistema u l-ambjent naturali tagħna. It-tlestija tal-proġett tal-fibre optic cable għandha tkun ta’ prijorità assoluta. Importanti wkoll li nsaħħu l-prodott kulturali, sportiv u artistiku tagħna sabiex insaħħu l-konċett ta’ Gozo 360 degrees. Għalhekk huwa meħtieġ aktar sostenn lill-għaqdiet volontarji tagħna, li jvarjaw minn każini tal-baned għal għaqdiet iżgħar u għal assoċjazzjonijiet differenti. 

It-tlestija tal-pixxina f’Għawdex, li flimkien mal-padiljun sportiv u l-ground tax-Xewkija, jifformaw pakkett sod u b’saħħtu sabiex inkabbru l-qasam sportiv bħala attrazzjoni ewlenija f’Għawdex. Sapport lill-artiġġjant, lill-agri-business u lis-snajja’ tradizzjonali bħalma hi l-biedja u s-sajd f’Għawdex. Jeħtieġ li l-ekonomija u l-ħaddiema jimxu id f’id, aktar milli l-ħaddiema jadattaw għall-ekonomija. F’dan is-sens il-bilanċ bejn it-turizmu u setturi oħra għandu jinħoloq billi jinqasam u jinfirex il-piż fuq niċeċ oħra. Dawn in-niċeċ ġodda jirrikjedu workforce b’saħħitha u b’abilitajiet differenti, liema workforce Għawdex diġà għandu imma li din qiegħda taħdem Malta. Irridu nsostnu t-turiżmu intern ukoll billi nħallu aktar flus fil-but tal-ħaddiema, u hawnhekk bħala Assoċjazzjoni qegħdin nipproponu li l-ħaddiema fuq bażi nazzjonali għandhom jerġgħu jgawdu minn tnaqqis fl-income tax u li l-overtime ma jkunx taxxabbli.  

Fl-aħħar nett nemmnu li l-operat tal-GRDA, bħala implementation tal-Ministeru għal Għawdex, hija essenzjali. Sabiex il-pjan għal Għawdex ikun fattibbli l-GRDA tilgħab rwol importanti ħafna. Min-naħa l-oħra l-GRC tilgħab ukoll rwol importanti u ċjoè dik ta’ għaqda konsultattiva fundamentali. Il-GRDA u l-GRC iridu jaħdmu id f’id għax tal-ewwel titma’ lil tal-aħħar. Fl-għeluq tal-preżentazzjoni tiegħi nixtieq nerġa’ nirringrazzjakom tal-istedina u nibgħat dan il-messaġġ, li bħala Assoċjazzjoni aħna nemmnu wkoll li wara l-maltemp jiġi l-bnazzi, u hekk għandu jiġri ġewwa l-gżira Għawdxija. Grazzi.  

Sinjura President, din il-preżentazzjoni qed ngħaddiha lill-Kumitat:

Powerpoint presentation intitolata “L-Impatt tal-Pandemija fuq Għawdex: Triq ’il Quddiem”.

IĊ-CHAIRPERSON: Sur Zammit, nirringrazzjak tal-preżentazzjoni tiegħek. Aħna ningħaqdu miegħek ukoll għaliex aħna baħrin tal-maltemp ukoll, mhux tal-bnazzi biss. Huwa proprju għalhekk li nivvjaġġaw kuljum lejn Malta. Napprezza l-ħidma tal-Assoċjazzjoni tagħkom matul iż-żmenijiet, anke għall-kontribut kontinwu li intom tagħtu u talli kontu strumentali biex flimkien fassalna miżuri li ffiguraw ukoll fil-Baġit u li minnhom setgħu jgawdu l-ħaddiema Għawdxin. Qabel ma ngħaddi għall-mistoqsijiet u għall-interventi tal-Membri preżenti, jekk jogħġbok, xtaqt nagħmel xi kummenti introduttorji ħalli mbagħad tkun tista’ tibda d-diskussjoni.  

Fil-preżentazzjoni li għadek kif ressaqt - preżentazzjoni tajba immens - inti semmejt a short, medium and long term plan u xtaqt nistaqsik fuq miżuri tailor made li ma jkunux one size fits all. Allura fl-analiżi tagħkom għamiltu evalwazzjoni tal-istate aid issues? Dan għaliex ovvjament jekk aħna se niddipartixxu mill-one size fits all, u se nmorru għal pakkett partikolari li jkun tailor made, se jkun hemm implikazzjonijiet ta’ state aid. Xtaqt inkun naf jekk din intom inkludejtuhiex ukoll fl-analiżi tagħkom? 
X’ħin niġu għall-proposti xtaqt nara jekk pereżempju l-inċentiva fiskali għall-kumpaniji li jirrilokaw f’Għawdex u jippromwovu t-telework tmurx oltre mill-miżura li diġà ħabbarna fil-Baġit li għadda. Jiġifieri jekk hux qed tirreferi għal dik jew inkella hux qed tirreferi għal xi ħaġa over and above. L-istess imbagħad fejn jidħol il-collective transport u miżuri oħra li ġew imħabbra biex jgħinu lill-ħaddiema li jivvjaġġaw ta’ kuljum bejn il-gżejjer. Dwar ir-roħs tal-kontijiet tad-dawl u l-ilma ma nafx intix qed tirreferi għal xi preferential rate għal Għawdex u għall-Għawdxin? U f’dak il-każ qiegħed tirreferi għal domestic jew għal commercial?   

Fuq punt importanti ħafna dwar id-diskrepanza fil-pagi fil-privat xtaqt inkun naf jekk ħadtux inkonsiderazzjoni wkoll il-Gozo Employment Scheme li appuntu hija ntiża sabiex il-kondizzjonijiet tal-ħaddiema Għawdxin mal-privat jitjiebu u jkun hemm pagi li jkunu aħjar u iktar b’saħħithom. Dawn huma forsi l-punti inizjali li wieħed jista’ jiċċarahom biex id-diskussjoni tkun iktar ħolistika u eżawrjenti. 

Issa se nistieden lill-Membri l-oħra sabiex jagħmlulek il-mistoqsijiet tagħhom u mbagħad tkun tista’ twieġeb f’daqqa. Insejjaħ mill-ewwel lill-Onor. Chris Said.  

ONOR. CHRIS SAID: Sur Zammit, nirringrazzjak tal-preżentazzjoni li ressaqtilna f’isem l-Assoċjazzjoni tal-Ħaddiema Għawdxin f’Malta. Intom ressaqtu diversi punti imma naħseb li l-aktar proposti importanti li ħarġu kienu dwar l-importanza tad-diversifikazzjoni tal-ekonomija ta’ Għawdex. Dan ħareġ biċ-ċar speċjalment f’dan il-mument li għaddejjin minnu, peress li, kif rajna, Għawdex għandu ekonomija li aktar minn 50% tagħha tiddependi fuq it-turiżmu. Issa meta l-affarijiet ikunu sejrin tajjeb u jkunu qed jiżdiedu t-turisti kollox sew imma meta t-turiżmu ... Hemm numru ta’ fatturi li ma jiddependux minna biss li jistgħu jwasslu biex ikollna nuqqas ta’ turisti. Pereżempju jkollok sitwazzjoni fejn l-ekonomiji tal-pajjiżi minn fejn jiġu t-turisti jkunu sejrin ħażin. Jew inkella kellna sitwazzjoni, għalkemm kien perjodu qasir, fejn kellna problema b’dik is-sħaba tal-irmied li żammet numru ta’ ajruplani milli jtiru għal ġranet sħaħ. Jien dak il-punt laqatni ħafna u ċjoè l-importanza tad-diversifikazzjoni. Rightly so inti tajt numru ta’ setturi fejn taħsbu bħala Assoċjazzjoni li għandna nitfgħu għajnejna u nimbuttaw bħala gżira biex jinħolqu diversi niċeċ ġodda.   

Meta inti bdejt titkellem dwar it-triq ’il quddiem u l-proposti tal-AGEM, għedt li jrid isir pjan li jista’ jinbena fuq pjan li sar ftit tas-snin ilu. Għal liema pjan kont qed tirreferi? U allura fuq liema pjan, skont inti, għandu jinbena jew ikompli jissaħħaħ il-pjan strateġiku għal Għawdex? 

Punt ieħor importanti li laqatni kien l-issue tat-teleworking. Issa din hija kwestjoni taħraq u naqbel miegħek li sa qabel faqqgħet il-pandemija tal-COVID-19 kellna sitwazzjoni fejn prattikament kienet fid-diskrezzjoni ta’ kull direttur jekk jagħtix jew le t-teleworking. Intom qed tmorru pass oltre u qed tgħidu li dik id-diskrezzjoni, sa ċertu punt, għandha titneħħa minn taħt idejn id-direttur u ssir tassattiva fil-każ tal-ħaddiema Għawdxin fis-settur pubbliku, li għallinqas ikollhom jumejn fil-ġimgħa li jinħadmu minn Għawdex stess. L-esperjenza ta’ dawn ix-xahrejn uriet li dan huwa possibbli u li x-xogħol jista’ isir mid-dar? Uriet li dipartiment tal-Gvern, aġenzija tal-Gvern jew awtorità tal-Gvern għandha ammont ta’ xogħol li tista’ tiddedikah għall-ħaddiema tagħha permezz tat-telework, u b’hekk allura jkun hemm tnaqqis tal-hardships tal-ħaddiema li jridu jaqsmu ta’ kuljum bejn iż-żewġ gżejjer, vjaġġ li jeħdilhom mat-tliet sigħat kuljum over and above l-ħin tax-xogħol tagħhom.   

Fl-aħħar punt inti għamilt referenza – u din hija xi ħaġa li lili tinkwetani ħafna – għall-kwestjoni tad-differenza fil-pagi fil-privat. Nerġa’ ngħid li din l-issue hija fil-privat għaliex teacher f’Għawdex jaqla’ daqs teacher f’Malta u suldat f’Għawdex jaqla’ daqs suldat f’Malta. Allura fiċ-Ċivil m’hemmx differenza fil-pagi. Id-differenza fl-average wage qiegħda fis-settur privat. Tista’ tgħidilna x’inhi r-raġuni li bħala ħaddiema Għawdxin li taħdmu Malta din il-gap fl-average wage bejn Għawdex u Malta qiegħda dejjem tiżdied? Fl-aħħar tmien snin saret times 10 għax fl-2012 id-differenza kienet ta’ €300, mentri llum id-differenza hija ta’ €3,300! Prattikament din id-differenza tfisser li ħaddiem Għawdxi jaħdem xahrejn għal xejn meta mqabbel ma’ sieħbu l-ħaddiem f’Malta! Dan qiegħed iwassal sabiex membri tagħkom telqu mix-xogħol jew qed isibu xogħol f’Malta minflok f’Għawdex minħabba kwestjoni ta’ paga? Jiġifieri dawn kellhom l-opportunità li jaħdmu ċertu xogħol f’Għawdex imma ppreferew jaħdmu Malta għax il-paga hija ogħla? Mill-ġdid nirringrazzjak tal-preżentazzjoni tiegħek. 

IĊ-CHAIRPERSON: L-Onor. Kevin Cutajar.

ONOR. KEVIN CUTAJAR: Dr Zammit, nirringrazzjak tal-preżentazzjoni li ressaqtilna u nirringrazzja wkoll lill-għaqda tagħkom għall-kontribut importanti li qed tagħtu għal Għawdex. 

Xtaqt nistaqsik xi ħaġa importanti ħafna u se nsemmi żewġ punti. Inti għamilt punti validissimi immens fil-preżentazzjoni tiegħek; semmejt numru ta’ setturi li fihom Għawdex jista’ jinvesti biex ikollna din id-diversifikazzjoni tant mixtieqa li rrefera għaliha wkoll l-Onor. Said. Naqbel miegħek mija fil-mija li din s’issa għadna ma ħdimniex biżżejjed fuqha u jeħtieġ li naħdmu iktar għaliex id-diversifikazzjoni tippermetti li inti ma tinqabad qatt fuq sieq waħda, bħalma sfortuntament qed jiġrilna bħalissa f’Għawdex minħabba li t-turiżmu huwa parti essenzjali mill-ekonomija ta’ din il-gżira. 

Inti semmejt is-setturi imma naħseb li qabiżli xi kumment minn dak li kont qed tagħmel waqt il-preżentazzjoni tiegħek. Hawnhekk qiegħed nirriferi għall-inċentivi biex dawn s-setturi nkunu nistgħu nintroduċuhom ġewwa Għawdex u jkunu jistgħu jiffjorixxu ġewwa Għawdex, u allura minn dak il-lat l-għaqda tagħkom għamlet xi studji jew għandkom xi suġġerimenti dwar kif dan jista’ isir? Semmejt tajjeb ħafna l-Uffiċċju tal-Malta Enterprise li intom qed issejħulu l-Gozo Enterprise, li fl-opinjoni tiegħi dak jista’ jkun il-katalist però ovvjament wieħed irid ilaħħam l-inċentivi li fl-aħħar mill-aħħar huma dawk li jattiraw l-investiment dirett lejn Għawdex, kemm minn Malta u kemm minn pajjiżi barranin.   

Punt ieħor li rrid insemmi huwa marbut mal-fondi Ewropej. Gvern wara l-ieħor dejjem iddedika ammont sostanzjali ta’ fondi Ewropej għall-gżira Għawdxija. Nafu li anke l-Partit Nazzjonalista, li llum qiegħed fl-Oppożizzjoni u li jien nirrappreżenta, kien iddedika 10% tal-fondi Ewropej għal Għawdex. Issa tista’ tgħidilna kif wieħed jista’ jisfrutta aktar dawk il-fondi Ewropej biex din id-diversifikazzjoni, dan l-investiment li nixtiequ naraw aktar ġewwa Għawdex, inkunu nistgħu nġibuh? Intom dħaltu f’dak il-qasam u x’suġġerimenti għandkom f’dak ir-rigward. Nirringrazzjak.

IĊ-CHAIRPERSON: Rigward il-fondi Ewropej minn 10% diġà tlajna għal 12%, jiġifieri din kienet ġiet diskussa u minn daqshekk diġà nistgħu nirreġistraw progress. Jidher li ma fadalx aktar mistoqsijiet min-naħa tal-Membri preżenti u għalhekk Dr Zammit nitolbok sabiex tagħtina r-risposti tiegħek.  

DR SEAN ZAMMIT: Ħalli nibda biex inwieġeb it-tliet mistoqsijiet li għamilli l-Onor. Said. Rigward l-istrateġija għal Għawdex. L-eks Ministru Justyne Caruana kienet qiegħda taħdem proprju fuq din l-istrateġija. Bħala Assoċjazzjoni ma nemmnux li dik l-istrateġija għandha titwarrab imma nemmnu li fiż-żmien li qegħdin fih bħalissa għandna naraw kif il-ħolqien ta’ strateġija ġdida u dik diġà eżistenti ... 

IĊ-CHAIRPERSON: Qed nitkellmu fuq l-istrateġija msejħa Gozo: The Region Development Stategy.

DR SEAN ZAMMIT: Hekk hu, Gozo: The Region Development Strategy. L-istrateġija l-ġdida u dik eżistenti għandhom jiġu amalgamati. Kif semmejt fil-preżentazzjoni tiegħi, meta qegħdin nistaqsu lilna nfusna x’qegħdin nifhmu b’normalità ġdida, ma nistgħux inwarrbu kull ħaġa li diġà saret imma rridu nistaqsi l-għalfejn, l-għaliex u l-kif. U l-kif se jgħinna biex noħolqu żvilupp li jkun proċess fejn inti tidentifika dak il-ħafna tajjeb li diġà għandna, u dak inżommuh u nibnu fuqu, nidentifikaw il-weaknesses tagħna, li waħda minnhom semmejtha fil-preżentazzjoni tiegħi u ċjoè n-nuqqas ta’ diversfikazzjoni, u naraw kif nistgħu negħlbuha, u - għaliex le - il-ħażin naraw kif nistgħu nwarrbuh darba għal dejjem. 

Rigward it-telework fejn qed ngħidu li jumejn għandhom ikunu tassattivi, nista’ ngħid li l-esperjenza li kellna f’dawn ix-xahrejn uriet li ħafna xogħol li jsir mill-uffiċċju minn ċerti setturi ta’ ħaddiema, jista’ jsir mid-dar ukoll. Ovvjament teacher ma jistax ikollu l-faċilità li jaħdem l-istess xogħol kif jaħdmu ħaddiema oħra li jaħdmu fl-uffiċini. L-istess LSE jew pulizija, għaliex dawn jagħmlu xogħol differenti. Imma hemm ħafna xogħol ta’ ħaddiema differenti, speċjalment dawk li jaħdmu fl-uffiċini, li jista’ jsir faċilment mill-kumdità tad-dar. L-esperjenza tagħna bħala ħaddiema kienet li f’dawn ix-xahrejn ċertament li ħdimna iktar mill-40 siegħa fil-ġimgħa li konna naħdmu fl-uffiċċju. Għalfejn? Jien, ngħid għalija, kont inkun il-ħin kollu mwaħħal mal-kompjuter għax il-ħin tiegħek ikun meħud kollu interacting mal-oħrajn. 

Issa għalfejn qed ngħidu li jumejn fil-ġimgħa għandhom jingħataw bħala telework? Qed ngħidu hekk għax bħala Aassoċjazzjoni nemmnu wkoll li l-ħajja tal-uffiċċju hija importanti u ma tistax tinqata’. B’hekk ridna nsibu bilanċ li jkun sostenibbli kemm għall-ħajja tal-uffiċċju biex tibqa’ għaddejja u ma tiqafx, kif ukoll bilanċ għall-ħaddiem Għawdxi biex hu wkoll ikollu jumejn fil-ġimgħa nuqqas ta’ tbatija biex jaqsam lejn Malta. 

Rigward il-pagi fil-privat u d-differenza, huwa minnu li, kif qalet iċ-Chairperson, hemm l-inċentivi, imma ħafna drabi dawn mhumiex qed iseħħu. B’dispjaċir ngħidu, bħala Assoċjazzjoni, li dan mhux qed isir jew inkella, jekk qiegħed isir, qiegħed isir b’tali mod u manjiera li xorta l-pagi tal-ħaddiema Għawdxin li jaħdmu Malta fil-privat mhux qed jammontaw għal dawk li jaqilgħu sħabhom il-ħaddiema Maltin f’Malta! L-Assoċjazzjoni tagħna temmen li dik hija waħda mill-ikbar raġunijiet għalfejn f’Għawdex kellna brain drain f’dawn l-aħħar snin. Waħda mir-raġunijiet hija li l-pagi mhumiex l-istess. Nafu b’bosta persuni - mhux wieħed jew tnejn - li telqu minn Għawdex u qed jaħdmu f’Malta fl-istess xogħol, bl-unika differenza tkun li qed jaqilgħu aktar paga għax qegħdin jaħdmu Malta minflok Għawdex. Jista’ jkun hemm ukoll raġunijiet fejn wieħed jgħid li l-introjtu tas-settur privat f’Għawdex mhuwiex elevat daqs f’Malta imma aħna nemmnu li din id-diskrepanza m’għandhiex tkun u għandna naraw kif nistgħu nimmitigaw permezz ta’ miżuri indiretti, speċjalment permezz tad-diversifikazzjoni u anke billi tinħoloq il-Gozo Enterprise.

Rigward is-setturi fejn tidħol l-economic growth - u hawnhekk niġi għall-mistoqsijiet tal-Onor. Kevin Cutajar - aħna nemmnu li jekk tinħoloq din il-Gozo Enterprise, l-aġenzija reġjonali għall-investiment, din tkun il-katalista biex tressaq u toħloq dawk in-networks strateġiċi li għandna bżonn f’Għawdex biex inkunu nistgħu nattiraw investiment differenti ġewwa l-gżira Għawdxija. Hawnhekk xtaqt nieħu eżempju żgħir billi nsemmi l-qasam tal-edukazzjoni. Il-qasam tal-edukazzjoni f’Għawdex dejjem ħarisna lejh bħala edukazzjoni primarja, sekondarja u post-sekondarja imma nemmen li wasal iż-żmien li Għawdex jagħmel qabża ulterjuri u jibda jħares ukoll lejn l-edukazzjoni terzjarja bħala mezz ta’ investiment ġdid u bħala mezz biex joħloq xogħlijiet ġodda ġewwa Għawdex. Biex nagħti eżempju, il-mudell tal-iskola medika ta’ Barts huwa mudell eċċellenti li jista’ jiġi esportat għall-qasam terzjarju tagħna! Għandna l-infrastruttura neċessarja, li hija l-Università ta’ Malta ġewwa x-Xewkija. Għalhekk għandu jkun hemm investiment iktar b’saħħtu biex insaħħu dik l-Università, inkabbruha u nagħtuha r-riżorsi meħtieġa biex indawruha fi xprun għall-ekonomija Għawdxija. 

Pereżempju, matul dawn l-aħħar snin kont għaddej bl-istudji tiegħi ta’ dottorat u ddeċidejt li nagħmel dan id-dottorat ma’ università ġewwa Lincoln fl-Ingilterra. Meta kont qed nitkellem man-nies ta’ Lincoln qaluli li qabel ma sar l-investiment qawwi fl-università tagħhom, li kienet diġà eżistenti hemmhekk, Lincoln kien wieħed mill-ifqar counties li kien hemm fl-Ingilterra. Mentri llum Lincoln huwa mutur ekonomiku għall-ekonomija Ingliża! Mhux talli hekk, talli d-diversi korsijiet li ħolqu fl-università fuq livell terzjarju, online, distance learning, dottorati, masters, eċċ., ħolqu aktar xogħol. Dan ix-xogħol ma ġiex maħluq biss ġewwa l-università imma attira wkoll kumpaniji u negozji kbar li fetħu f’dik iż-żona. Lili kienu qegħdin jgħiduli li qabel ma’ din l-università għamlet dan it-tip ta’ investiment, ditti bħal Primark u H&M lanqas biss kienu joħolmu bihom in-nies ta’ Lincoln! Wara sentejn li fetħet din l-università, bis-suċċess li kellha, dawn il-kumpaniji kbar tħajru u fetħu f’dik iż-żona. Dan biex nagħti eżempju. Eżempju ieħor jista’ jkun ukoll is-settur marittimu. Naħseb li f’Għawdex nistgħu ninvestu ħafna fih. Hemm is-settur tar-riċerka; jien ġej mill-qasam tar-riċerka u jiddispjaċini ħafna li f’Għawdex għandna ħafna mħuħ tajbin imma r-riċerka għadha daqsxejn fqira. 

Rigward fondi Ewropej nemmen li nistgħu nagħmlu użu aħjar minnhom. Sar użu imma nemmen li l-fondi Ewropej ... Meta ngħidu 10% u 12% irridu noqgħodu daqsxejn attenti wkoll fuqhom. Dan għaliex ħafna min-nies jaħsbu li meta jiġi l-baġit tal-Ewropa, il-Gvern jaqbad dawk l-10% u jgħaddihom direttament lill-Ministeru għal Għawdex biex ikun jista’ jużahom kif jixtieq hu. Imma r-realtà mhijiex hekk. Dawk l-10% iridu jkunu marbuta ma’ proġetti, ma’ niċeċ u ma’ oqsma differenti. Hemm ħafna fejn wieħed jista’ jiddibatti fuq dak il-qasam. Għalhekk jien semmejt li l-GRC u l-GRDA għandhom jaħdmu id f’id ma’ xulxin sabiex jidentifikaw oqsma differenti. Rigward fejn jistgħu jsiru dawn il-proġetti minn fondi ... Aħna qed ngħidu li għandu jkun hemm miżuri tailor made u mhux miżuri li jkunu ta’ one size fits all. Nafu li hemm ix-xkiel fejn jidħol l-istate aid imma jekk hemm bżonn naraw kif il-miżuri tagħna jkunu joqltu lil firxa wiesgħa tas-soċjetà. Nirringrazzjakom. 
IĊ-CHAIRPERSON: Grazzi ħafna Dr Zammit tal-punti interessanti ħafna li ressaqt, speċjalment dwar l-università. Ġaladarba semmejtha inti, nixtieq nispjega ftit fuq il-proġett tal-espansjoni tal-università li jinsab għaddej bħalissa. Se nieħu spunt minn dak li għidt inti biex nagħmel appell. Il-parteċipazzjoni tal-Għawdxin fil-korsijiet universitarji huma pjuttost numri żgħar. Li kieku mhux għall-għajnuna li jagħti l-Ministeru għal Għawdex billi jħallas il-korsijiet, kieku lanqas l-attività tal-università ma tkun sostenibbli. Allura nieħu l-opportunità sabiex inħeġġeġ lill-Għawdxin ħalli jieħdu dawn l-opportunitajiet ta’ edukazzjoni. Dwar il-fondi Ewropej naqbel ħafna miegħek li din mhijiex kwestjoni ta’ sempliċement li l-Gvern jaqbad jalloka persentaġġ. Però tajjeb li wieħed ikun jaf li qabel ma ġie ppreparat il-programm, li għadu qed jiġi dibattut, eċċ, il-Gvern mexa b’mod ieħor fuq dan il-programm. 

Il-Ministeru għal Għawdex kien intalab jagħti l-prijoritajiet tiegħu biex kemm jista’ jkun dawk il-prijoritajiet jikkonverġu mal-programmi li jkunu se joħorġu. Peress li dan huwa Kumitat li fl-aħħar tal-laqgħat irridu nagħmlu sensiela ta’ rakkomandazzjonijiet biex jiġu implimentati, nissuġerilek li tibgħat email iktar tard u telenkalna r-rakkomandazzjonijiet tal-Assoċjazzjoni tiegħek bil-prijoritajiet ħalli mbagħad inkunu nistgħu nifformolaw ir-rapport li se ngħadduh lill-entitajiet għall-implimentazzjoni. Nirringrazzjak u nawgura lilek u lill-Assoċjazzjoni tiegħek għall-ħidma sfiqa li dejjem tagħmlu u nawguralkom li tkomplu tagħmluha.

DR SEAN ZAMMIT: Grazzi.

IĊ-CHAIRPERSON: Grazzi. Issa nsejjaħ lis-Sur Joe Cordina, Chairperson tal-Gozo Channel, sabiex jingħaqad magħna. Sur Cordina, nirringrazzjak talli lqajt l-istedina tagħna u nixtieq ninformak li għandek madwar 12-il minuta sabiex tressaq il-preżentazzjoni tiegħek u mbagħad wara jsirulek xi mistoqsijiet mill-Membri preżenti. 

 IS-SUR JOE CORDINA (Chairperson tal-Gozo Channel): Sinjura President, nirringrazzjakom ta’ din l-istedina. Il-preżentazzjoni tiegħi hija marbuta mal-effetti li kellha l-COVID-19 fuq il-Gozo Channel u dwar x’inhi t-triq ‘il quddiem. Meta faqqgħet din il-pandemija mill-ewwel ħdimna fuq pjan sabiex naraw kif se naħdmu u kif se nirreaġġixxu għad-diversi possibilitajiet li sa dakinhar ħadd ma kien jaf x’se jiġri. Ipprovajna nkunu ppreparati sabiex ma ninqabdux fuq sieq waħda u bdejna nimxu skont l-iżvilupp li beda jsir fil-pajjiż. Fil-fatt, wara li l-Gvern ħareġ dak l-avviż legali fejn irrestrinġa l-ivvjaġġar mhux essenzjali għal Għawdex, aħna bdejna nnaqqsu l-vjaġġi biex niġu naqblu mad-domanda li kien qed ikollna. Wara bdejna naraw li wħud mill-vjaġġi li konna qed nagħmlu ma kenux qed jintużaw u għalhekk erġajna naqqasna t-time table u ġibnieha għal kif inhi llum. 

Dakinhar lill-ħaddiema tal-Gozo Channel tajniehom id-disposable gloves u s-sanitisers biex ikunu jistgħu jilqgħu għal dan il-virus. Bdejna niddiżinfettaw il-vapuri kuljum, kif għadna nagħmlu sal-lum. Qegħdin ukoll niddiżinfettaw it-terminals b’medja ta’ tliet darbiet fil-ġimgħa. Dan qed isir matul il-lejl biex ikun hemm l-inqas inkonvenjent possibbli għan-nies. Żidna wkoll is-sanitisers fuq il-vapuri u fit-terminals għall-użu tal-pubbliku. Ippruvajna nagħfsu iktar mal-ħaddiema biex ikun hemm iktar indafa fuq il-vapuri u fit-terminals. 

Rigward il-ħaddiema tal-art, fejn kien possibbli tajniehom permess biex jaħdmu mid-dar permezz tat-teleworking ħalli kemm jista’ ikun innaqqsu mir-riskju tat-tixrid tal-virus. Fuq rakkomandazzjoni tal-Ministeru għal Għawdex tajna free travel card lill-ħaddiema kollha li jaħdmu fl-isptarijiet. Dan sar biex min-naħa tal-Ministeru jkun jista’ jgħinhom kif ukoll bħala ringrazzjament tax-xogħol u tas-sogru li kienu qed jieħdu waqt il-qadi ta’ dmirijiethom.

Bl-għajnuna tal-Ministeru għal Għawdex għamilna żewġ postijiet minn fejn kienu qed isiru t-testijiet tat-temperatura ta’ kull passiġġier. Fil-fatt kull passiġġier u kull ħaddiem li jitla’ fuq il-vapur titteħidlu t-temperatura biex dejjem innaqqsu mit-tixrid tal-virus. Barra minn hekk meta ħareġ l-avviż legali, it-teħid tat-temperatura tal-passiġġieri li kienu qed jaqsmu bejn Malta u Għawdex kien qed isir mis-securities tal-Gozo Channel. Dan kien ta’ piż kbir għall-ħaddiema tagħna għax kien ikun hemm min ma jeħodhiex tajjeb li ma tħallihx jaqsam bejn Malta u Għawdex. 

Peress li ħadd ma kien jaf b’din il-pandemija qabel, u peress li kellna commitment mas-sidien tal-vapur Nikolaus, fejn konna marbutin b’rata ta’ kera li f’din is-sitwazzjoni ġiet ta’ piż kbir fuqna, ilħaqna ftehim magħhom sabiex nissospendu l-kuntratt b’xahrejn, sakemm l-affarijiet jinbidlu u t-talba mill-passiġġieri terġa’ tibda tiżdied. Żammejna wkoll l-għażla li din is-sospensjoni nġedduha għal xahrejn oħra, jiġifieri b’kollox ikollna sospensjoni ta’ 120 ġurnata. Wara 60 ġurnata stajna nevalwaw x’inhi s-sitwazzjoni u jekk ikun hemm bżonn il-vapur nerġgħu nġibuh lura. 

Dak kien l-isfond ta’ x’ġara sal-lum. Fil-preżent il-ħaddiema kollha tqassmulhom il-maskri u l-passiġġieri ġew imġiegħla jilbsu l-maskri wkoll. Għalkemm kienet rakkomandata mill-awtoritajiet tas-saħħa, inqalgħu sitwazzjonijiet fejn kien hemm min ried iwebbes rasu u ma jilbisx maskra, però din issa ndrat u kull min jitla’ fuq il-vapur qiegħed jikkopera u jilbes il-maskra kif suppost. L-awtoritajiet tas-saħħa talbuna nnaqqsu l-ammont tal-passiġġieri fuq il-ferries b’50% u allura jekk vapur kapaċi jġorr 900 passiġġier, bħalissa qiegħed iġorr mhux aktar minn 450 passiġġier biex b’hekk tkun tista’ tinżamm is-social distance fuq il-vapur. Ovvjament dan huwa piż ieħor fuq il-kumpanija għax jekk in-numri jerġgħu jibdew jikbru u r-restrizzjoni tibqa’ hemmhekk, se jkollna problema. Dan l-aħħar il-ħaddiema tagħna kollha ġew swabbed. Nista’ ngħid li minn dawk li jkun hemm abbord ma kien hemm ħadd li nstab pożittiv. Din hija s-sitwazzjoni preżenti.

X’se jiġri fil-futur? Bħala kumpanija kommessi li nkomplu nikkoperaw mal-awtoritajiet tas-saħħa u nsegwu r-rakkomandazzjonijiet li jagħtuna. Fil-fatt għadna għaddejjin bid-diżinfettar tal-vapuri u tat-terminals. Fejn jista’ jkun qegħdin ninfurzaw ukoll l-użu tal-maskri u qed nagħmlu dak kollu li hemm bżonn biex dan il-virus ma nkomplux nifirxuh aħna. L-ikbar sfida li għandna issa hija kif se nżommu l-kumpanija għaddejja peress li d-domanda għas-servizz naqset bi 80%! Ovvjament dan huwa ammont sostanzjali li jfisser li f’April il-bejgħ mill-biljetti naqas b’€1.1 miljun! Dħul minn oqsma oħrajn, bħall-kafeterija, kirjiet, eċċ, naqas b’€86,000. B’kollox f’April is-sales naqsu b’ €1.2 miljun. 

Sinjura President, bħala kumpanija qegħdin nitolbu biex l-ewwel nett tiġi rrinunzjata l-kera tat-terminals - il-Gozo Channel qiegħda tikri t-terminals taċ-Ċirkewwa u tal-Imġarr b’ammont sostanzjali - sakemm iddum għaddejja din l-istorja. Barra minn hekk qed nitolbu lill-Gvern sabiex jgħinna jew b’cash grants jew b’self issussidjat biex aħna nkunu nistgħu nibqgħu għaddejjin. Ma jistax ikun li l-kumpanija tibqa’ ssalva jekk ma jkollhiex l-għajnuna diretta tal-Gvern. Aħna għamilna t-talba tagħna. Il-Gozo Channel hija kumpanija daqsxejn differenti mill-oħrajn! Hija kumpanija tal-Gvern li titmexxa b’mod kummerċjali u li għandha wkoll obbligazzjonijiet soċjali. 

Wieħed irid joqgħod attent ħafna li ma neħdux din il-kumpanija for granted. L-isfida tal-balance sheet hemmhekk qiegħda u inti trid tkompli żżomm ruħek aġġornat. Wieħed ma jistax juża l-metodi tal-privat u n-nies jippretendu li jingħataw servizz ta’ ħames stilel meta lanqas mhuma qegħdin iħallsu l-prezz ta’ servizz ta’ stilla waħda! Nifhem li hemm l-obbligi soċjali imma xi ħadd irid iħallas. Qatt ma kien hawn xejn b’xejn. Jekk qed nagħtu servizz, u s-servizz għadu għaddej, irridu l-għajnuna. Aħna qegħdin għassa tan-numri biex kif jibdew jiżdiedu nibdew inżidu l-vjaġġi ħalli ma jkunx hemm ħela. Nisperaw li din is-sitwazzjoni ma ddumx ma tgħaddi u nerġgħu niġu naħdmu f’dik li qed insejħulha n-normalità ġdida imma fejn għall-inqas wieħed ikun jaf fejn qiegħed. Nirringrazzjakom. 

IĊ-CHAIRPERSON: Sur Cordina, nirringrazzjak. Jiena wkoll nixtieq nirringrazzja lill-Gozo Channel u lill-ħaddiema kollha tagħha għaliex is-sena kollha joffru servizz lil dawk kollha li jridu jaqsmu bejn il-gżejjer. Naqbel miegħek perfettament li s-sitwazzjoni tal-Gozo Channel hija waħda partikolari, hija sensittiva immens, u trid taħdem fiha u magħha biex tifhem eżatt x’inhuma l-implikazzjonijiet tagħha. Veru li hija kumpanija tal-Gvern imma din topera b’mod kummerċjali, b’kompetizzjoni qawwija ħafna, speċjalment invista tal-fatt li l-Gozo Channel jopera skont it-tender li jkun ħareġ, li ovvjament ikun mirbuħ mill-kumpanija li tkun rebħitu, anke fil-kuntest ta’ tender ieħor li ħiereġ dalwaqt. Għalhekk wieħed japprezza aktar is-senstittività u l-mod ta’ kif is-Sur Cordina spjega l-affarijiet, fejn filwaqt li tana l-informazzjoni, qagħad kawt ħafna biex ma jippreġudikax il-pożizzjoni tal-kumpanija.  

Hawnhekk tqajjem ukoll punt mill-President tal-Assoċjazzjoni tal-Ħaddiema Għawdxin f’Malta. Peress li Dr Zammit għadu magħna b’mod virtwali, forsi tkunu tistgħu titkellmu fuq il-punt tal-priority boarding li tqajjem aktar kmieni. Is-sabiħ ta’ dan il-Kumitat huwa li wieħed jista’ jikkomunika magħna; fil-fatt għadu kif daħalli messaġġ mingħand xi ħadd li bagħatli din il-mistoqsija: Peress li issa ħafna nies qegħdin joqogħdu fil-garaxx tal-vapur sakemm jaqsmu bejn iż-żewġ gżejjer, u hemm it-tabelli li mhux suppost toqgħod fil-garaxx waqt it-traġitt, sar xi arranġament differenti minħabba din is-sitwazzjoni? 

IS-SUR JOE CORDINA: Iva, ġibna permess mingħand Transport Malta f’dan ir-rigward għax din hija the best of two evils. Li toqgħod fil-garaxx huwa perikoluż jekk allaħares qatt ikun hemm inċident. Mill-banda l-oħra jekk in-nies joqogħdu fil-karozzi tagħhom mhux se jkun hemm kuntatt bejn il-persuni waqt it-traġitt. Għalhekk f’dawn iċ-ċirkostanzi tawna l-permess li aħna nistgħu nħallu n-nies fil-garaxx tal-vapur. Issa huwa f’idejn l-individwu jekk iridx jieħu s-sogru u jibqa’ fil-karozza jew inkella jitlax fuq. Ma hemm l-ebda restrizzjoni u ma qed tinkiser l-ebda liġi.

IĊ-CHAIRPERSON: Mela lil din il-persuna li bagħtitli dan il-messaġġ nistgħu nassigurawha li ma hemm l-ebda ksur tar-regolamenti jekk tibqa’ fil-garaxx.

ONOR. CHRIS SAID: Sur Cordina, nirringrazzjak tal-preżentazzjoni tiegħek u talli ġejt hawnhekk. Nixtieq nirringrazzja wkoll lill-ħaddiema tal-Gozo Channel, li nistgħu nqisuhom bħala frontliners għax qed joffru servizz essenzjali f’sitwazzjoni partikolari u straordinarja. Min-naħa tiegħi xtaqt nagħmel punt fuq id-deċiżjonijiet importanti li ttieħdu fl-aħħar xahrejn mill-Gozo Channel. Il-Ministru Clint Camilleri kien qed jikkonsulta miegħi bħala l-kelliem ewlieni għal Għawdex min-naħa tal-Oppożizzjoni u ta’ dan nirringrazzjah. Tajt ukoll il-kontribut tiegħi min-naħa tal-Oppożizzjoni dwar x’naħseb li kellu jsir f’din is-sitwazzjoni partikolari. Naħseb li l-miżuri li ttieħdu, ittieħdu malajr u ttieħdu b’mod tajjeb - għalkemm kien hemm ukoll min ma ħax pjaċir b’ċerti miżuri - li wasslu wkoll sabiex in-numru ta’ persuni li ġew infettati f’Għawdex ikun relattivament baxx u proporzjonalment ħafna inqas minn ta’ Malta meta tqabbel il-popolazzjoni Għawdxija ma’ dik Maltija. Ovvjament għadna ma ħriġniex minnha u għad fadal x’naqdfu. Jidher li fadlilna triq twila imma hemm bżonn li nibqgħu mixjin f’din il-linja.

Sur Cordina, ippermettili nagħmillek ftit mistoqsijiet, anke fuq dak li spjegajt inti hawnhekk. Bla dubju l-indafa fuq il-vapuri f’dan il-mument hija mill-aktar essenzjali. Allura nappella sabiex tassiguraw li jkun hemm indafa massima f’kull ħin tal-ġurnata u tal-lejl meta jkunu qegħdin jintużaw il-vapuri. Inti tajtna l-eżempju ta’ April u għedtilna li d-domanda naqset b’madwar 80% li wassal lill-kumpanija sabiex ikollha nuqqas fil-bejgħ ta’ €1.2 miljun meta tikkonsidra kollox. Dan huwa spjegabbli. In-numru tal-persuni li qasmu l-gżejjer naqas b’mod konsiderevoli. Issa persentaġġ qawwi minn dawk li wżaw il-vapur huma residenti Għawdxin u allura qed jaqsmu bi prezz ridott, li bla dubju ta’ xejn jagħmel impatt fuq l-income tal-kumpanija. Però hawnhekk irrid nenfasizza u rrid nappella lill-Gvern li l-Gozo Channel, għalkemm hija kumpanija kummerċjali, għandha wkoll obbligi soċjali. 

Il-Gozo Channel hija l-life link ta’ Għawdex u allura ejjew ma nixxaħħux ma’ dik li hija l-life link! Persważ li mhux se jsir hekk imma hawnhekk nagħmel l-appell u ningħaqad ma’ dak li għidt inti wkoll, fis-sens li għaddejjin minn din is-sitwazzjoni u għandna dan it-telf minħabba ċ-ċirkostanzi li għaddejjin minnhom bħalissa, u għalhekk hemm bżonn li tingħata l-għajnuna biex din il-kumpanija tkompli għaddejja. Dan huwa punt li naqbel totalment miegħu; hemm l-obbligazzjonijiet soċjali. Allaħares din il-kumpanija ma tagħtix dan is-servizz, anke meta jkun b’telf u anke meta jkun b’telf kbir!

IĊ-CHAIRPERSON: Jekk tippermettili Onor. Said, dan huwa punt importanti ħafna u naħseb li huwa kruċjali wkoll. Nifhem ukoll il-pożizzjoni tal-Ministru għax filwaqt li jrid jiġbed il-ħabel tal-Gozo Channel, hemm ukoll il-pakkett li qed joħroġ minn Ministeru ieħor, u hemm ukoll l-implikazzjoni tal-istate aid. Naħseb li fid-diskussjoni tagħna bħala Kumitat nistgħu ngħinu biex nifformolaw din it-talba li għamlet il-Gozo Channel biex ngħinu lill-Ministeru għal Għawdex kif ukoll lill-Gozo Channel. B’dan il-mod inkunu qed inżidu l-importanza u l-piż lil din it-talba importanti għall-futur tal-kumpanija. Jekk naqblu nistgħu nifformolawha flimkien. 

ONOR. CHRIS SAID: Bla dubju ta’ xejn. Fil-fatt jien stess għamilt dan l-appell u assolutament naqblu li għandha tiġi fformulata din it-talba. Nerġa’ nenfasizza li l-Gozo Channel mhijiex kumpanija kummerċjali normali imma hija kumpanija li għandha obbligi soċjali kbar vis-à-vis Għawdex. Nerġa’ ngħid li hija l-life link ta’ Għawdex u tal-Għawdxin. Però ma naqbilx mal-kwestjoni li hija kumpanija li topera f’kompetizzjoni ħarxa kif qalet iċ-Chairperson fil-messaġġ tagħha. Anzi hija kumpanija li għandha monopolju. Veru li trid titfa’ tender kull tant snin, però min jirbaħ dak it-tender imbagħad ikollu l-monopolju li jopera s-servizz. Apparti minn hekk għandu wkoll l-għajnuna tal-Gvern skont dak il-ftehim li jkun sar. L-għajnuna tal-PSO, ta’ Transport Malta ...

IĊ-CHAIRPERSON: PSO, li huwa antik u li ġie rivedut ftit tax-xhur ilu biex is-sitwazzjoni tal-kumpanija tiġi vvantaġġjata ftit iktar. Meta kont qed ngħidlek b’kompetizzjoni fis-sens ta’ tendering, proprju fil-mument li wasalna biex ikun hemm tender ieħor ... Huwa importanti li niċċarawh dan il-punt.

ONOR. CHRIS SAID: Fil-każ ta’ tendering ovvjament min se jitfa’ t-tender għandu d-dritt li jitlob l-informazzjoni fuq finanzi, eċċ. Issa Sur Cordina, meta qed ngħidu Marzu u April, ix-xahrejn li għalqu s’issa u li fihom kien hemm restrizzjonijiet kbar, taf kemm kien it-tnaqqis ta’ karozzi u passiġġieri kif ukoll it-tnaqqis tal-vjaġġi tal-Gozo Channel? Dan il-weekend kien l-ewwel wieħed minn meta reġgħu fetħu l-vjaġġi bejn Malta u Għawdex; x’differenza rajtu fejn jidħlu numri? Rajtu effett minn meta fetaħ? 

IS-SUR JOE CORDINA: Żdiedu ftit in-numri. B’żewġ vapuri ħdimna tajjeb u ma ħallejniex nies jistennew. Imma n-numri għadhom baxxi.

ONOR. CHRIS SAID: Il-kunfidenza tan-nies għadha lura.

IS-SUR JOE CORDINA: Iva għadha lura ħafna u hemm biża’ kbir.

ONOR. CHRIS SAID: Tifhimhom. 

IS-SUR JOE CORDINA: Aħna qegħdin insegwu n-numri ta’ kull vjaġġ kuljum biex malli naslu fil-livell li jkun hemm inżidu l-vjaġġi, nagħmlu hekk. Ikun dnub li tibda tagħmel vjaġġi bħalma konna qegħdin nagħmlu qabel ma naqqasna l-vjaġġi u dawn ikunu vojta. Bil-lejl il-vjaġġi kienu jispiċċaw vojta u lanqas ħaqq il-ħela ta’ fuel u spejjeż. Jien nemmen li n-numri se jibdew jiżdiedu bil-mod sakemm ma jkunx hawn xi second wave li ġġiegħel li jkun hemm xi restrizzjonijiet oħra. Nisperaw li sas-sajf inkunu ġejna lura għan-normal u n-numru ta’ vjaġġi jiżdiedu, ikun hemm iktar kumdità, u jekk il-Bambin irid inkunu nistgħu ... 

ONOR. CHRIS SAID: Il-kumpanija trid taħdem fix-xhur li ġejjin bis-suq tagħha jkun dak lokali. Taf tgħidilna kemm kien il-component tat-turisti fix-xogħol tal-Gozo Channel fi żmien normali?

IS-SUR JOE CORDINA: Il-maġġoranza tad-dħul ġej mit-turisti peress li hemm qabża kbira fil-prezz tal-biljett għall-barranin.

ONOR. CHRIS SAID: Il-probabilità hi li se jkollna numru ta’ xhur li fihom l-ajruport se jibqa’ magħluq jew inkella se jiftaħ b’ċerti restrizzjonijiet. Ovvjament alla ma ndumux hekk, imma x’qed taħseb il-kumpanija dwar it-triq ’il quddiem biex tipprova tieħu vantaġġ mis-suq intern bħala Għawdex? Qiegħda taħseb biex flimkien mal-Gvern tipprova tagħmel inċentivi biex dak li Għawdex se jitlef ... Fil-preżentazzjoni ta’ qabel intqal - kien hemm referenza għal dan ukoll mill-GTA u mill-GBC fil-laqgħa tal-ġimgħa l-oħra – li aktar minn 50% tal-prodott gross domestiku jiddependi mit-turiżmu. Is-sajf dalwaqt magħna. Hemm ħsieb li jsir pjan għax-xhur li ġejjin biex id-daqqa li se tolqotna nipprovaw intaffuha xi ftit billi nipprovaw nattiraw kemm nistgħu turiżmu intern?

IS-SUR JOE CORDINA: Jien niftakar li meta bdejt bħala Chairperson tal-Gozo Channel it-talba kienet waħda baxxa u pprovajna nagħmlu minn kollox biex inżiduha. Ħloqna ħafna inċentivi. Dak iż-żmien, flimkien mal-Ministeru għal Għawdex, konna nagħmlu wkoll special weekends. Darba minnhom anke għamilna weekend b’xejn biex inħajru aktar nies jaqsmu bejn il-gżejjer. L-inċentivi li saru ħallew il-frott iktar tard. Bħalissa għadna qegħdin f’sitwazzjoni fejn l-awtoritajiet tas-saħħa qegħdin jinkoraġġixxu lin-nies sabiex jibqgħu ġewwa. Għalhekk wieħed irid joqgħod attent għax nispiċċaw f’sitwazzjoni fejn aħna rriduhom joħorġu u jiġu lejn Għawdex u fl-istess ħin min-naħa tal-awtoritajiet tas-saħħa qegħdin jgħidulhom biex jibqgħu d-dar! Naħseb li jrid jgħaddi ftit żmien ieħor qabel ma nibdew ... Nemmen li mbagħad għandha ssir kampanja qawwija meta jasal il-waqt. Però naħseb li għadu ftit kmieni bħalissa biex immorru ...

ONOR. CHRIS SAID: Naqbel miegħek li mhux għalissa imma li l-kumpanija tibda tippjana ...

IS-SUR JOE CORDINA: Bilfors. Jien nemmen ukoll li se nżidu l-vjaġġi għax l-ewwel irid ikollok biex takkomoda lin-nies. Trid tipprovdi s-servizz qabel ma jibdew ġejjin in-nies. Però għad mhuwiex iż-żmien li wieħed ...

ONOR. CHRIS SAID: Ħalli nagħmillek mistoqsija iktar speċifika. Il-weekend li għadda kien l-ewwel weekend fejn kien hemm tnaqqis fir-restrizzjonijiet u allura tista’ tgħidilna kemm kienet iż-żieda f’punti perċentwali fuq il-weekend ta’ qabel?

IS-SUR JOE CORDINA: Naħseb li kien kważi d-doppju.

ONOR. CHRIS SAID: Kien hemm żieda.

IS-SUR JOE CORDINA: In-numri kien għadhom żgħar u ħdimna b’żewġ vapuri. Is-soltu l-Ħadd filgħaxija qatt ma naħdmu b’żewġ vapuri imma dejjem bi tliet vapuri. Madankollu l-Ħadd li għadda b’żewġ vapuri ġarrejna lil kulħadd. Bħalma qed ngħidlek, il-ħsieb hu li wieħed jibda jżid maż-żmien.

ONOR. CHRIS SAID: Biex tnaqqsu mid-daqqa li ttieħdet f’dawn ix-xhur inti għedtilna li għamiltu ftehim mal-vapur Nikolaus. Xi ftehim sar? Għidtilna wkoll li l-vapur ġie sospiż għal 60 ġurnata, li jistgħu jitilgħu għal 120 ġurnata. Naqblu li l-vapur mhux qiegħed Malta imma mar lura l-Greċja?

IS-SUR JOE CORDINA: Iva.

ONOR. CHRIS SAID: Bil-ftehim għal dawn il-120 ġurnata mhu se jitħallas xejn tal-vapur jew se jitħallas b’rata baxxa ħafna?

IS-SUR JOE CORDINA: Jien ma nixtieqx nagħti ċifri però qed jitħallas b’rata ħafna inqas u qisu qed inħallsu 1/7 tas-somma oriġinali. Wieħed irid jifhem li hemm l-impennji wkoll però l-flus li qegħdin niffrankaw huma kbar! Apparti minn hekk kellna problemi mal-unions għax ippretendew li l-ħaddiema jibqgħu jaħdmu huma minflok il-vapur! Forsi wieħed jitfakarhom jgħidu li nippreferu lill-barranin milli lill-ħaddiema tagħna! Dan ma kienx minnu imma kellna commitment magħhom u ridna naslu fi ftehim u rnexxielna naslu. Ovvjament ma kenitx xi ħaġa faċli imma wasalna f’dan l-arranġament u t-tnejn ninsabu kuntenti. Bħalissa ssospendejna l-kuntratt. Dan hemm kuntratt li meta sar ħadd ma ħaseb li se niġu f’din is-sitwazzjoni.
 
ONOR. CLINT CAMILLERI: Is-sospensjoni saret primarjament to cut losses. Jiġifieri ejjew inkunu ċari. Bħalissa, kif qed jgħid tajjeb is-Sur Cordina, qed naħdmu b’żewġ vapuri. Ovvjament ir-raba’ vapur kien importanti u deċiżjoni mill-aqwa għax verament kellna bżonnu imma to cut losses il-Gozo Channel wasal għal dan l-arranġament u fl-istess ħin il-crew ikomplu jaħdmu bil-vapuri li għandhom il-Gozo Channel. 

ONOR. CHRIS SAID: Meta tgħid issospendejtu jfisser li jekk il-vapur jagħmel xahrejn barra, dawk ix-xahrejn jiżdiedu fl-aħħar tal-kuntratt?

IS-SUR JOE CORDINA: Iva.

ONOR. CHRIS SAID: U jekk idum erba’ xhur barra, dawk se jiżdiedu fl-aħħar tal-kuntratt. 

IS-SUR JOE CORDINA: Ġibna l-permessi mid-Dipartiment tal-Kuntratti. 

ONOR. CHRIS SAID: Mhux problema. Qiegħed nistaqsi biex niċċaraw x’kien il-ftehim. Tkellimna fuq kumpanija pubblika b’obbligazzjonijiet soċjali. Għaliex l-aħħar li ġew ippubblikati l-accounts tal-kumpanija kien sentejn ilu?

IS-SUR JOE CORDINA: Dalwaqt se jiġu ppubblikati l-oħrajn, inkluż tal-2019. Kellna issues li ridna niċċarawhom, bqajna għaddejjin u mbagħad weħilna. Issa meta dħalt jien mal-kumpanija kien hemm tliet snin lura fl-accounts! 

IĊ-CHAIRPERSON: Sur Cordina, assigura lill-Onor. Membru li ma kienx hemm telf! Naħseb li dak kien l-iskop tal-mistoqsija hux hekk? 

IS-SUR JOE CORDINA: Il-profitt fl-2019 kien ta’ kważi €2 miljuni. 

ONOR. CHRIS SAID: Imma għaliex ma ġewx ippubblikati?

IS-SUR JOE CORDINA: Minħabba issues ta’ accounting. M’hemm l-ebda problema.

IĊ-CHAIRPERSON: Jekk tippermettili, din m’għandhiex x’taqsam mal-COVID-19!

IS-SUR JOE CORDINA: Hemm l-awdituri li qegħdin jaħdmu fuqhom u se nibqgħu għaddejjin biex inlestu tal-2018 u tal-2019.

IĊ-CHAIRPERSON: Il-Gozo Channel hija parti minn grupp u mhux kollox jiddependi minnha. Tinsiex li kien hemm restructuring.

ONOR. CHRIS SAID: Iva, imma għandi dritt nagħmel mistoqsija fuq il-finanzi!

IĊ-CHAIRPERSON: Anzi!

ONOR. CHRIS SAID: Fuq kollox qed nitkellmu fuq flus pubbliċi!

IS-SUR JOE CORDINA: Naħseb li rrispondejtek! (Interruzzjonijiet) Nispera li almenu sodisfatt bir-risposta.

ONOR. CHRIS SAID: Le, m’iniex!

IS-SUR JOE CORDINA: M’intix?!

ONOR. CHRIS SAID: Le, imma dak inħalluh għal mument ieħor!

IĊ-CHAIRPERSON: Sadanittant għandek is-serħan il-moħħ li l-kumpanija għamlet profitt sostanzjali!

ONOR. CHRIS SAID: Le, m’għandix serħan il-moħħ!

IĊ-CHAIRPERSON: Issa jkollok l-accounts. L-Onor. Cutajar.

ONOR. KEVIN CUTAJAR: Sur Cordina nirringrazzjak talli lqajt it-talba tagħna u ġejt tagħtina din il-preżentazzjoni. Bħall-kollegi tiegħi, nirringrazzja lilek u lill-ħaddiema tal-Gozo Channel għas-servizz li dejjem tagħtu, b’mod partikolari f’dan il-mument li qegħdin ngħixu fih bħalissa. Ħadt pjaċir li tqajjem il-punt dwar il-possibilità li n-nies jistgħu jibqgħu ġol-garaxx tal-vapur waqt it-traġitt. Fil-fatt kont staqsejt din il-mistoqsija lill-Ministru madwar xahar ilu imma naħseb li sa dakinhar kienet għadha ma tteħditx deċiżjoni. Jien naħseb li kif għidtu intom we had to choose between two evils u għażiltu l-aħjar. 

Ngħaddi issa għall-mistoqsijiet tiegħi dwar il-Gozo Channel b’relazzjoni ma’ dak li qegħdin ngħixu fih bħalissa. Jekk fhimt tajjeb waqt il-preżentazzjoni inti semmejt il-kuntratt mal-vapur Nikolaus u s-sospensjoni tiegħu għal xahrejn. Għidt ukoll li l-vapur jerġa’ jiġi lura jekk ikun hemm il-ħtieġa. Allura dan ifisser li l-vapur jista’ ma jiġix lura?

IS-SUR JOE CORDINA: Le, m’għidtx hekk jien. Jien għidt li l-kuntratt ġie sospiż. Is-servizz li kienu qed jagħtuna ssospendejnieh għal xahrejn. Spjegajt lill-Onor. Said li dawn se jiżdiedu meta jispiċċa l-kuntratt preżenti. Ovvjament il-vapur se jiġi żgur lura. 

ONOR. CLINT CAMILLERI: Jekk nista’ nkompli fuq dak li qed jgħid is-Sur Cordina, bażikament bħalissa s-servizz tal-vapur Nikolaus ġie sospiż għal 60 ġurnata. Naħseb li diġà għaddew ħmistax issa. Fl-istess ħin irridu naraw kif se jkunu qegħdin jiżvolġu l-affarijiet fuq livell nazzjonali u fuq livell ta’ Għawdex f’dak li għandu x’jaqsam mal-pandemija biex inkunu nistgħu nieħdu deċiżjoni kalkulata dwar jekk għandniex inġibu l-vapur lura hekk kif jgħaddu dawn is-60 ġurnata jew inkella għandniex nestendu s-sospensjoni b’60 ġurnata oħra. Ovvjament kollox jiddependi minn ġurnata għall-oħra kif se jkunu qegħdin jiżvolġu l-affarijiet, kif se jkunu r-restrizzjonijiet u skont il-pariri li jagħtuna tal-Awtoritajiet tas-Saħħa. 

Jekk ovvjament naraw li se jkun hemm it-tneħħija tar-restrizzjonijiet għax inkunu ħlisna mill-pandemija wieħed ikun jista’ jikkonsidra li kif jgħaddu dawn is-60 ġurnata jerġa’ jġib dan il-vapur lura. Però ovvjament jekk naraw li se jkun hemm restrizzjonijiet attivi jew se jkun hemm pariri mod ieħor, anke mill-Awtoritajiet tas-Saħħa, u jekk naraw li l-t-traġitti bejn iż-żewġ gżejjer ma jkunx jirrikjedi r-raba’ vapur sakemm jgħaddu dawn is-60 ġurnata, wieħed jista’ jestendi s-sospensjoni b’60 ġurnata oħra. 

ONOR. KEVIN CUTAJAR: Tajjeb. Inti semmejt ukoll id-direttivi li ngħatajtu dwar x’iridu jagħmlu l-passiġġieri abbord il-vapur. B’mod ġenerali taħseb li l-pubbliku qiegħed jikkollabora? U meta jkun hemm min ma jobdix, x’tagħmlu? 

IS-SUR JOE CORDINA: Il-maġġoranza assoluta tal-passiġġieri jobdu u jikkollaboraw. Imma ovvjament se jkollok dawk l-eċċezzjonijiet, u li f’dak il-każ ikollna nirrifjutaw li ntellgħuhom abbord il-vapur. 

ONOR. KEVIN CUTAJAR: Inti għidt ukoll li saru l-iswabs tal-ħaddiema tal-Gozo Channel u li mill-ħaddiema li jaħdmu fuq il-vapur ma nstab ħadd pożittiv. Dan jgħodd biss għal dawk li jaħdmu fuq il-vapuri jew għall-ħaddiema kollha tal-Gozo Channel?

IS-SUR JOE CORDINA: Kellna każ wieħed ta’ ħaddiem li qatt ma kellu x’jaqsam man-nies li jaħdmu fuq il-vapur imma li kien jaħdem kważi f’iżolament. 

ONOR. KEVIN CUTAJAR: Wieħed jista’ jeskludi li dan il-ħaddiem partikolari seta’ ġie infettat waqt il-qadi ta’ dmirijietu? Jew ma nafux?

IS-SUR JOE CORDINA: Wieħed ma jistax jgħid eżatt, però l-fatt li ħadd mill-ħaddiema l-oħra ma nstab pożittiv ... Issa jien m’iniex espert fuq l-affarijiet mediċi. 

ONOR. KEVIN CUTAJAR: Inti semmejt ukoll li kien hemm tnaqqis fil-qligħ tal-Gozo Channel u semmejt iċ-ċifra ta’ €1.1 miljun.

IS-SUR JOE CORDINA: Ħa nikkorreġik ftit hawnhekk. Jien għedt li kien hemm nuqqas ta’ revenue fix-xahar ta’ April. 

ONOR. KEVIN CUTAJAR: Ipparagunat ma’ meta?

IS-SUR JOE CORDINA: Ma’ April 2019 għax dak kien l-uniku xahar sħiħ li ħdimna f’din iċ-ċirkostanza.

ONOR. KEVIN CUTAJAR: Inti semmejt ukoll li saru proposti biex waqt il-perjodu tal-COVID-19 jiġu ffrankati l-kera tal-art tat-terminal u li jkun hemm cash grants. S’issa kellkom xi risposta mingħand il-Gvern? U hemm xi idea ta’ jekk hux se tieħdu risposta fuq it-talba tagħkom?   

IS-SUR JOE CORDINA: Ir-risposta li ngħatajna kienet li qegħdin jikkonsidraw. Għalhekk nirringrazzja lill-Onor. Said tal-proposta li għamiltu u nixtieq li tappoġġjawna bħala Kumitat biex il-Gvern jaċċetta t-talbiet li qegħdin nagħmlu. Dan huwa importanti ħafna biex il-kumpanija tibqa’ għaddejja għax inkella l-Gozo Channel ma tistax tibqa’ teżisti wara daqqa bħal din. Huwa impossibbli li naħdmu hekk. Ma keċċejna ’l-ebda ħaddiem imma ovvjament il-piż huwa kbir.

ONOR. KEVIN CUTAJAR: Rigward l-opportunità biex nisfruttuaw is-suq intern, li s-soltu nafu li dejjem ikun wieħed qawwi fejn jidħol Għawdex, il-kumpanija b’mod ġenerali qiegħda taħseb jew bdiet tfassal pjanijiet għal meta dan il-perjodu jgħaddi biex tkun tista’ tilqa’ għas-sitwazzjoni? Il-pjan beda? Tħossok f’pożizzjoni li tista’ tagħti serħan il-moħħ li minħabba dak kollu li qed jiġri l-ħaddiema tal-Gozo Channel se jkunu qed iżommu posthom?

ONOR. CLINT CAMILLERI: Ovvjament wara li nitkellmu u wara li nkunu nistgħu nniedu l-pjan ta’ kif we can kick start mill-ġdid l-ekonomija Għawdxija, żgur li l-Gozo Channel se tilgħab rwol importanti. Però iktar milli tkun il-Gozo Channel li tfassal l-istrateġija, irid ikun il-Gvern li jfassalha u mbagħad il-Gozo Channel tkun tista’ tattwa paripassu ma’ dik l-istrateġija. Ovvjament bħalissa qegħdin niddependu minn numru ta’ restrizzjonijiet li hemm attivi b’mod nazzjonali. Issa wieħed irid jara t-triq ‘il quddiem u iva, aħna qegħdin naħsbu fuq kull eventwalità. Huwa ovvju għalija li s-suq intern irid jilgħab parti integrali f’dan il-perjodu. Jekk wieħed jikkonsidra l-affarijiet b’mod loġiku jaf li dan is-sajf il-poplu Malti ma jistax isiefer jekk nibqgħu bl-ajruporti magħluqin. Għaldaqstant huwa ovvju li Għawdex jista’ jservi bħala destinazzjoni ta’ vakanza għal eluf ta’ Maltin li normalment isiefru barra mill-pajjiż. Apparti minn hekk żgur se jkollok lil min li minn jeddu se jkun qiegħed jikkonsidra btala f’Għawdex. 

Ovvjament wara li nieħdu l-pariri tal-Awtoritajiet tas-Saħħa nemmen li bħala Ministeru għal Għawdex irridu nħeġġu sabiex il-Maltin jagħmlu dan. U rridu nħeġġuhom anke b’inċentivi fiskali jekk ikun hemm bżonn. Però naħseb li għadu kmieni sabiex nibdew nattwaw din l-istrateġija, speċjalment meta għad fadal numru ta’ restrizzjonijiet fis-seħħ, fosthom li għadna bl-istabbilimenti bħal ristoranti, eċċ, magħluqin. Iva, jista’ jkun hemm l-ewwel ftit passi inizjali fejn jidħlu s-self catering apartaments, farmhouses, eċċ. Nistgħu wkoll nabbinaw numru ta’ attivitajiet li jkollhom il-permess min-naħa tas-Saħħa li jsiru. Fejn qabel konna niffukaw fuq ċerti affarijiet, issa rridu nkunu daqsxejn iktar kreattivi sabiex niffokaw u nirreklamaw attivitajiet li forsi jsiru bi ftit nies jew b’mod individwali. Però iva, qegħdin nikkonsidraw dawn l-affarijiet kollha. Ovvjament il-Gozo Channel se tkun qiegħda tilgħab parti importanti sabiex fejn jidħlu traġitti u l-frekwenza tagħhom inkunu nistgħu nimxu skond ix-xogħol. U jekk ikun hemm bżonn xi inċentivi, minkejja li l-introjtu tal-Gozo Channel huwa wieħed minimu, irridu naraw dan fl-ambitu kollu sabiex insibu l-bilanċ bejn l-esiġenzi tal-profitti u l-esiġenzi li jkollok turiżmu intern ġewwa Għawdex. U minn hemm wieħed jieħu deċiżjoni. 

ONOR. KEVIN CUTAJAR: Rigward is-serħan il-moħħ tal-ħaddiema tista’ tirrispondina inti, Ministru? 

ONOR. CLINT CAMILLERI: Diġà tajt ir-risposta tiegħi madwar xahar u nofs ilu, meta konna qegħdin l-Isptar Ġenerali ta’ Għawdex flimkien mal-Ministru tas-Saħħa, u dakinhar tajt is-serħan il-moħħ li l-ħaddiema mhumiex se jitkeċċew. U fil-fatt ma tkeċċewx! 

IĊ-CHAIRPERSON: Grazzi. Iktar mistoqsijiet? Dr Sean Zammit.

DR SEAN ZAMMIT: Jekk ma jimpurtax għandi mistoqsija għas-Sur Cordina rigward il-possibilità li meta Għawdex jerġa’ jkollu r-ritmu tiegħu u l-Maltin jerġgħu jibdew jaqsmu lejn Għawdex b’mod iktar frekwenti, il-ħaddiema passiġġiera Għawdxin li jaqsmu bil-vetturi tagħhom, se jkunu jistgħu jingħataw prijorità fl-imbark?

IS-SUR JOE CORDINA: Din il-proposta s’issa qatt ma kkunsidrajnieha. Jien nemmen li jekk din tingħata, inkunu qed noħolqu problemi ikbar. Ovvjament min jixtieq jilħaq il-vapur jaħseb daqsxejn kmieni, jinżel l-Imġarr u jkollu garanzija li jirkeb.

IĊ-CHAIRPERSON: Jew iħallsu iktar.

IS-SUR JOE CORDINA: Fi żmien il-Ministru Anton Refalo ħdimna fuqha imma sfortunatament il-Gozo Business Chamber, l-iktar nies li normalment iridu u għandhom bżonn il-priority boarding u l-priority passes, kienu l-aktar nies li oġġezzjonaw għaliha. Jien nemmen li għandu jsir priority boarding bi ħlas u ’l quddiem forsi wieħed jikkonsidraha wkoll.

IĊ-CHAIRPERSON: Jien naqbel li għandu jkun hemm reviżjoni imma mhux f’dan il-mument.

DR SEAN ZAMMIT: Grazzi.

IĊ-CHAIRPERSON: Sur Cordina, nirringrazzjak talli kont magħna. Nirringrazzja wkoll lill-ħaddiema kollha tal-Gozo Channel tal-operat tagħhom, li f’kull żmien tista’ tgħid li huwa operat pjuttost partikolari u sensittiv. Hemm xi ħsieb li forsi matul dan il-perjodu, fejn l-andament tal-kumpanija huwa pjuttost wieħed kajman, nieħdu l-opportunità sabiex isiru iktar xogħlijiet ta’ manutenzjoni fuq il-vapuri? Nafu li ta’ kull sena l-vapuri jridu jiġu docked biex iżommu l-istandards meħtieġa.

IS-SUR JOE CORDINA: Iva, fil-fatt bħalissa qiegħda ssir ħafna manutenzjoni fuq il-vapuri, speċjalment meta għandna vapur kważi idle minn tlieta. Qed naħdmu fuq skeda apposta biex il-manutenzjoni ssir fuq il-vapuri kollha. Ovvjament qegħdin naħdmu wkoll fuq is-sistema tal-biljetti imma kellna nieqfu xi ftit minħabba dawn il-problemi li nqalgħu. Imma d-deċiżjoni hi li nibqgħu għaddejjin, u forsi jekk il-Bambin irid, fi żmien qasir ikollna sistema ta’ biljetti moderna. 

IĊ-CHAIRPERSON: Grazzi. Min-naħa tal-Kumitat nimpenjaw ruħna li ngħinukom billi nifformolaw opinjoni u nibagħtuha lill-entitajiet ikkonċernati, speċjalment l-iState Aid Monitoring Board, li minnu jiddependi wkoll l-eżitu tad-diskjussjoni li qegħdin tagħmlu. Nafu li hija entità li għandha ċerta responsabilità u trid l-approvazzjoni tal-Kummissjoni Ewropea biex tkun tista’ tagħti u terħi ftit mir-riġidità tar-regolamentazzjoni.  

Issa bil-permess tal-Kumitat nistieden lill-Ministru għal Għawdex sabiex iressqilna l-preżentazzjoni tiegħu. 

ONOR. CLINT CAMILLERI: Sinjura President, xtaqt nagħti preżentazzjoni verbali qasira dwar kif żvolġew l-affarijiet matul dawn l-aħħar xahrejn minn meta bdiet din il-pandemija. Ftit jiem wara li kellna l-ewwel każ f’Għawdex, jiġifieri fis-7 ta’ Marzu, aħna bdejna mill-ewwel nieħdu miżuri addizzjonali mal-miżuri nazzjonali. Għawdex, b’mod ovvju għax aħna pajjiż wieħed, addotta l-istess miżuri nazzjonali li kienu mħabbra mill-Ministeru għas-Saħħa, però fejn kien hemm bżonn tajna input addizzjonali sabiex nipproteġu kemm lill-poplu Malti kif ukoll lill-poplu Għawdxi. Għaldaqstant, fis-7 ta’ Marzu ħarġu struzzjonijiet sabiex il-Gozo Channel ikollhom il-bibien tagħhom miftuħin u l-air conditions mitfija u dan sar anke fuq parir tal-awtoritajiet tas-saħħa sabiex nipprevjenu milli l-marda tinfirex abbord, kif ukoll biex innaqqsu milli wieħed jiġi f’kuntatt mal-handrails tal-bibien, eċċ. waqt li jkun qiegħed fuq il-vapur. 

Dakinhar ukoll daħħalna protokoll fis-seħħ – imbagħad fil-fatt użajnieh – li fejn pazjent li jinstab infettat bil-COVID-19 f’Għawdex jiġi trasportat lejn l-isptar f’Malta. Dan il-protokoll għamilnieh biex inserrħu ras in-nies u ras il-ħaddiema u b’hekk iddeċidejna li t-trasport ta’ dan il-pazjent ikun permezz ta’ vapur chartered apposta. Imbagħad fit-12 ta’ Marzu bdejna ndaħħlu miżuri aktar aggressivi għax sa dakinhar konna għad ma kellniex każ pożittiv f’Għawdex, u fil-fatt bdejna bil-fumigazzjoni ta’ kull vapur matul il-lejl, liema fumigazzjoni ġiet at a cost imma ħassejna li għandna nżommu l-indafa, kif proprju semma l-Onor. Said, fuq il-vapuri f’dawn iż-żmenijiet partikolari. U għalhekk kull filgħaxija, waqt li l-vapuri jkunu bix-schedule daqsxejn aktar wiesgħa ssir il-fumigazzjoni ta’ kull vapur, xi ħaġa li għadha ssir sal-lum. 

Fit-13 ta’ Marzu ħabbarna pass oltre; bdejna l-iscreening ta’ kull passiġġier li jaqbad il-vapur biex naraw jekk għandhomx sintomi li jistgħu jkunu relatati mal-COVID-19. Min jirriżulta li qed juri xi sintomi ma kienx se jitħalla jirkeb la mill-Port taċ-Ċirkewwa u lanqas mill-Port tal-Imġarr. Biex ninforzaw u jkollna point of entry waħda li tkun mill-vapur tal-Gozo Channel ħriġna avviż permezz ta’ Transport Malta fejn l-ebda dgħajsa ma setgħet tittrakka jew tniżżel in-nies f’Għawdex. Dan għamilnieh biex inkunu ffokati fuq point of entry waħda minn fejn tista’ tidħol din il-marda. Ovvjament, fl-istess ħin, ridna nsibu bilanċ sabiex kemm jista’ jkun il-ħaddiema jibqgħu jaqsmu biex jaħdmu imma ridna nillimitaw kemm nistgħu. Dakinhar stess bdejna bl-appelli sabiex ma jsirx non-essential travel bejn iż-żewġ gżejjer u bdejna ngħidu lin-nies li jekk m’għandhomx għalfejn jaqbdu l-vapur ma jaqbduhx u ma jaqsmux bejn il-gżejjer.  

Fis-16 ta’ Marzu kellna l-ewwel persuna Għawdxija li kienet taħdem Malta li ġiet infettata bil-COVID-19, u hawnhekk użajna l-protokoll li kien fis-seħħ, jiġifieri li din il-persuna ġiet trasportata bil-Gozo Channel, b’ferry chartered apposta - jekk m’iniex sejjer żball użajna n-Nikolaus – u ttieħdet f’ambulanza waħedha lejn l-isptar f’Malta. Aktar tard bdejna bil-fumigazzjoni mhux biss tal-vapuri imma anke madwar Għawdex kollu. Bdejna niffokaw l-aktar fuq dak li għandu x’jaqsam mat-trasport pubbliku u mbagħad estendejnieha għat-toroq u postijiet oħra fejn jistgħu jinġemgħu n-nies, bħalma huwa quddiem supermarkets, spiżeriji u banek peress li hemmhekk ħafna drabi, anke f’dawn iż-żmenijiet, jinġemgħu n-nies sabiex jixtru l-bżonnijiet tagħhom. Għalhekk rajna li dawn il-postijiet ikunu aktar siguri.
  
Fil-23 ta’ Marzu, kif semma s-Sur Joe Cordina, għamilna riduzzjoni tas-servizz tal-Gozo Channel, u niżżilna t-timetable b’40% proprju għax bdejna naraw li t-traffiku kien qed jonqos. Però fl-istess ħin kien hemm inċentiv jew diżinċentiv biex persuna ma taqsamx bla bżonn. Imbagħad fil-25 ta’ Marzu, ladarba l-pajjiż beda jagħmel programm estensiv ta’ swabbing u f’Għawdex kien għad m’għandniex swab centre, bl-iswabbing kien qed isir fil-komunità permezz tat-tabib tal-familja li kien imur fid-djar tan-nies meta dawn kienu jċemplulu, iddeċidejna li nikkonvertu l-VIP Centre li hemm fil-heliport fi swab centre. U dan għamilnieh f’temp ta’ tlitt ijiem. B’hekk l-iswabbing beda jsir minn dan il-post b’mod aktar spedit. Mill-aħħar informazzjoni li kelli, bejn wieħed u ieħor, qed isiru madwar 100 swab kuljum f’Għawdex. Dawn qegħdin jiġu kkordinati bit-trasport sabiex it-testing imbagħad isir f’Malta mingħajr telf ta’ ħin u r-riżultat ikun jista’ joħroġ fi ftit sigħat. 

Fis-27 ta’ Marzu, wara miżuri li daħlu mill-awtoritajiet tas-saħħa, fejn persuni anzjani li kellhom ’il fuq minn 65 sena ma setgħux joħorġu mid-dar tagħhom għalxejn b’xejn u kienu inkoraġġiti jibqgħu fid-djar tagħhom, tajna struzzjonijiet min-naħa tal-Ministeru għal Għawdex sabiex is-servizz tal-home help jibda jgħin lil dawk li għandhom ’il fuq minn 65 sena f’dak kollu li jkollhom bżonn. U b’hekk i nkunu ta’ għajnuna għall-anzjani tagħna f’dan il-perjodu xejn sabiħ. 

Imbagħad fil-31 ta’ Marzu, wara li konna qegħdin indaħħlu dawn il-miżuri kollha ħadna deċiżjoni bla preċedent, deċiżjoni riġida, għaliex daħħalna miżuri mandatorji. Mela fejn qabel konna qegħdin ngħidu li non-essential travel bejn il-gżejjer m’għandux isir, permezz ta’ avviż legali għamilnieha li non-essential travel mhux se jiġi permess. U biex għamilna dan, kellna nqabbdu lis-security tal-Gozo Channel sabiex jagħmlu l-iscreening ta’ kull persuna qabel ma tkun se titla’ fuq il-vapur. Fil-fatt kien hemm numru ta’ persuni li ġew miżmuma milli jagħmlu dan għax ma kenux jaqgħu fil-kategorija ta’ essential travel. Dan ovvjament għamilnieh għall-protezzjoni kemm tal-poplu Malti kif ukoll tal-poplu Għawdxi. Konna nafu wkoll li għandna madwar 3,000 persuna li riedu jaqsmu kuljum lejn Malta u, għaldaqstant, biex ma joqogħdux jgħaddu minn dan l-iscreening ta’ kuljum filgħodu u filgħaxija ħriġna easy pass għalihom biex jippreżentawh hekk kif ikunu se jitilgħu l-vapur u jevitaw l-iscreening. Dan ovvjament għaliex ir-raġuni tagħhom kienet dik ta’ xogħol.  

IĊ-CHAIRPERSON: Jevitaw l-iscreening biex jaqsmu jew jevitaw l-iscreening tat-temperatura? 

ONOR. CLINT CAMILLERI: Għandek raġun, ridt ngħid li jevitaw l-iscreening f’dak li għandu x’jaqsam mal-essential jew man-non-essential travel. Dawn xorta kienu u għadhom soġġetti għall-iscreening tat-temperatura u tas-sintomi relatati mal-COVID-19. Dak għadu fis-seħħ u jridu jgħaddu minnu xorta, imma f’dak li għandu x’jaqsam mar-raġuni tat-traġitt tagħhom qegħdin jiġu eżentati għaliex nafu għalfejn qed jaqsmu bejn il-gżejjer. Matul dan iż-żmien kollu konna qegħdin naħdmu mal-awtoritajiet tas-saħħa kif ukoll mal-Isptar Ġenerali ta’ Għawdex sabiex nassiguraw li l-isptar ikun attrezzat u jkollu s-sodod meħtieġa. Konna qegħdin naraw kif stajna naraw f’dan il-Kumitat numru ta’ proġezzjonijiet ta’ kemm ikun hemm bżonn sodod at any one point in time, skont l-infection ratio, eċċ., u għaldaqstant, kif ġara f’Malta, operazzjonijiet li mhumiex ta’ urġenza riedu jiġu posposti sabiex dawk is-sodod setgħu jittieħdu għall-pazjenti tal-COVID-19. 

Ridna wkoll noħorġu lill-anzjani mill-Isptar Ġenerali ta’ Għawdex u dan ridnieh għal żewġ raġunijiet. L-ewwel raġuni hija biex nevitaw milli jkollna anzjani fl-istess bini fejn se jkun hemm pazjenti bil-COVID-19 u t-tieni raġuni, hi li permezz ta’ din il-move stajna nilliberaw madwar 80 sodda sabiex ikollna l-COVID-19 beds ippreparati bil-lesti. Illum il-ġurnata għandna ’il fuq minn 120 sodda ppreparati bil-lest għall-pazjenti tal-COVID-19 li jistgħu jilqgħuhom at one go. Apparti dawn għandna aktar minn 20 sodda li huma tal-ITU bil-ventilators. Fl-aħħar jiem tħabar li waslu aktar ventilators lejn Għawdex. Fid-29 ta’ April kellna l-aħbar għal ftit jiem li ma kellniex aktar każijiet attivi f’Għawdex, però fil-ġranet sussegwenti, jekk m’iniex sejjer żball, kellna każ wieħed jew tnejn li preżentement huma attivi. 

Dan huwa l-proċess kollu li ħadna matul dawn l-aħħar xahrejn, li kienu a rough ride, u żgur ma kenitx xi ħaġa faċli imma nemmen li l-poplu kollu jemmen li l-Gvern mexa b’mod tajjeb f’dawn is-sitwazzjonijiet bla preċedent u ta’ emerġenza. Il-poplu jemmen li anke l-Membri Parlamentari tagħna, il-Ministri u kulħadd ikkollabora sabiex kemm jista’ jkun ikollna l-aħjar riżultati. Jidher li għandna riżultati tajbin, jiġifieri kellna numru ta’ ċertifikati anke mill-World Health Organisation, li rrikonoxxiet l-isforzi li għamlet Malta kif ukoll il-mod li bih indirizzajna din il-pandemija. Issa rridu nħarsu u diġà qegħdin inħarsu għall-post-COVID-19 scenario, u kollox jiddependi mid-direzzjonijiet tal-awtoritajiet tas-saħħa, però jiddependi minna wkoll, mill-poplu kollu, sabiex inkomplu nsegwu l-istruzzjonijiet ħalli, jekk Alla jrid, fi ftit tal-ġimgħat oħra, jekk l-affarijiet ikomplu sejrin fit-triq it-tajba, ikollna lifting b’mod ikkalkolat ta’ ċerti miżuri. Għandek ukoll il-ħidma tagħna sabiex, kif kien qed jgħid tajjeb l-Onor. Kevin Cutajar, nibdew nattiraw turiżmu intern. Nemmen li hemmhekk hemm potenzjal imma wieħed irid iħares lejha b’mod ikkalkolat, b’mod gradwali u skont kif ikunu qegħdin jiżvolġu s-sitwazzjonijiet ta’ madwarna. Grazzi. 

IĊ-CHAIRPERSON: Grazzi. Ippermettili nifraħlek għall-ħidma li qed titwettaq sabiex tiġi indirizzata din is-sitwazzjoni u, kf għedt tajjeb inti, Għawdex kiseb riżultati tajbin u naħseb xieraq li nirringrazzjaw lill-pubbliku inġenerali u lill-poplu Għawdxi tal-koperazzjoni sħiħa li qed juri mal-awtoritajiet. Żgur li bħala Kumitat se nkunu qed ngħinuk sabiex tifformola l-way forward wara din il-kriżi. 

Nixtieq nifraħlek ukoll - xi ħaġa li ma semmejtx imma naħseb hija importanti ħafna - tal-inizjattiva ta’ tqassim ta’ maskri  għall-ħaddiema Għawdxin. U naħseb li jekk lil dan il-Kumitat tfornieh ukoll b’maskra kull wieħed inkunu nistgħu ngħinuk sabiex ninkoraġġixxu aktar nies jużawhom. Sfortunatament għadek tara nies, anke fuq il-vapur, li minkejja l-istruzzjonijiet li qed ningħataw, jibqgħu ma jużawx il-maskri. Allura aħna għandna nkunu minn tal-ewwel biex nagħtu l-eżempju għax, kif jgħid il-Malti, l-eżempju jkaxkar. Però żgur li għandna nkomplu għaddejjin b’inizjattivi ulterjuri minn dawk li qegħdin isiru f’Malta għax, kif għedna l-ġimgħa l-oħra, Għawdex huwa aktar contained bħala spazju u allura wieħed irid joqgħod aktar attent u jrid ikun aktar kawt. Forsi jista’ jkun hemm eżerċizzju aktar wiesa’ ta’ tindif u ta’ diżinfettar fil-lokalitajiet tagħna, speċjalment fil-weekend, issa li nfetaħ it-traġitt bejn il-gżejjer u allura, għalkemm in-numri għadhom konservattivi, xorta rajna rdoppjar fl-ivvjaġġar u allura wieħed irid jintensifika aktar il-ħidma tiegħu f’dan ir-rigward.  

ONOR. ANTON REFALO (Ministru għall-Agrikoltura, Sajd u Drittijiet tal-Annimali): Nixtieq nistaqsi lill-Ministru jekk sarx xi pjan mill-Gozo Channel dwar il-post-COVID-19 għal jekk kemm ’il darba jkollna xi mewġa oħra ta’ din il-pandemija. Qed jiġi mħejji pjan fl-eventwalità li terġa’ titfaċċa din il-pandemija? 

ONOR. CLINT CAMILLERI: Kif kont qed nispjega aktar qabel, bħalissa qegħdin naħdmu b’żewġ vapuri minħabba li li t-traffiku huwa wieħed minimu. Ir-raba’ vapur, jiġifieri n-Nikolaus, mar lura l-Greċja għal perjodu ta’ 60 ġurnata. Ovvjament qegħdin naraw kif se tiżvolġi l-biċċa matul iż-żmien; jekk naraw li se jkollna bżonn li l-vapur jiġi lura, allura nġibuh imma jekk naraw li mhux se jkun hemm bżonnu għalissa nerġgħu nġeddu għal 60 ġurnata oħra sabiex sadanittant inkomplu nevalwaw is-sitwazzjoni. 

Jekk ikollna t-tieni mewġa nistgħu ngħidu li tgħallimna ċerti affarijiet mill-ewwel mewġa, jiġifieri se nżommu l-ħasil regolari, il-fumigazzjoni meħtieġa u l-iscreening, però jekk naraw li se jerġa’ jkun hemm wave oħra, daqs li kellna jew ikbar, bħala Gozo Channel u bħala Gvern ma neskludux li nerġgħu mmorru għall-waqfin tan-non-essential travel. Wieħed irid jara kif se jkun miexi ġimgħa ġimgħa. Ix-xewqa ta’ kulħadd hi li din il-pandemija tibqa’ taħt kontroll u jalla ma niġux iffaċċjati mit-tieni mewġa. Naturalment wieħed irid isib bilanċ bejn il-ħtieġa ekonomika, anke f’Għawdex, u l-ħtieġa tas-saħħa. Ovvjament is-saħħa dejjem se tieħu preċedenza u l-prijorità però jekk l-affarijiet jibqgħu taħt kontroll wieħed jista’ jibda jaħseb jistax jinċentiva t-turiżmu intern, speċjament fiż-żmien tas-sajf. Imma kollox jiddependi minn kif se tkun is-sitwazzjoni. 

ONOR. ANTON REFALO: Peress li l-Unjoni Ewropea tagħti prijorità li jintużaw bħala passageways l-ibħra tagħna, hemm xi pjan, minħabba dan it-telf tal-Gozo Channel, li jkun hemm xi forma ta’ appell, xi forma ta’ petizzjoni lill-Kummissjoni Ewropea biex, minħabba dan it-telf li qiegħda ssofri l-Gozo Channel minħabba l-istate aid, ikun hemm xi forma ta’ għajnuna in vista tal-fatt li l-Kummissjoni u l-Unjoni Ewropea dejjem tiffavorixxi li jkun hemm vjaġġar bil-baħar. Hemm xi pjan li ssir talba simili lill-Unjoni Ewropea in vista tal-fatt li kważi kull settur għamel it-talba tiegħu? 

ONOR. CLINT CAMILLERI: Il-Gozo Channel diġà għamlet it-talba tagħha lill-Gvern għal injezzjoni ta’ finanzi għax huwa ovvju li f’dawn il-ġranet mhux qed ikollha profitti u kif spjega tajjeb iċ-Chairperson tal-Gozo Channel stess, ir-revenue naqas b’€1.2 miljun fix-xahar ta’ April. Għaldaqstant żgur li hemm bżonn ta’ għajnuna diretta għal din il-kumpanija, aktar u aktar għall-fatt li, kif spjegaw sħabi f’dan il-Kumitat, din mhijiex kumpanija normali imma hija kumpanija li toffri servizz lill-poplu Għawdxi u lill-poplu Malti u hija l-lifeline bejn iż-żewġ gżejjer. Rigward l-għajnuna mill-Unjoni Ewropea se nkun qed inkellem liċ-Chairperson b’mod dirett ħalli apparti l-għajnuna finanzjarja li hemm bżonn li tingħata lill-kumpanija mill-Gvern lokali, naraw nistgħux inkunu eliġibbli għal xi grants min-naħa tal-Unjoni Ewropea sabiex ipattu għal dan il-perjodu negattiv. 

ONOR. ANTON REFALO: Jien qed nirreferi għad-de minimis rule, għall-fatt li issa li l-Unjoni Ewroepa estendiet it-talba tad-de minimis u għollietha anke fir-rigward tas-settur tiegħi u ċjoè dak tal-biedja u s-sajd, huwiex possibbli li jsir l-istess fil-każ tal-Gozo Channel biex tagħti nifs importanti u jkollok id-de minimis rule biex b’hekk il-Gvern ikun jista’ jagħti għajnuna lill-kumpanija. 

IĊ-CHAIRPERSON: Onorevoli, għall-informazzjoni tiegħek, bħala Kumitat se nkunu qegħdiin ngħinu lill-Ministru sabiex insaħħu l-pożizzjoni tiegħu biex ikun jista’ jagħmel dawn it-talbiet għax inti għandek l-esperjenza, bħalma għandi jien, li fejn tidħol il-Gozo Channel dawn it-tip ta’ talbiet kultant jirriskontraw reżistenza enormi u allura se nkunu qegħdin ngħinu fil-kontest tal-esperjenza li għandek inti diġà fis-settur tiegħek u tkun tista’ tagħti l-input tiegħek biex inkunu nsitgħu nifformolaw din l-opinjoni. 

ONOR. ANTON REFALO: Jien nissuġġerixxi li d-darba li ġejja naraw li jkun preżenti l-Ministru għat-Trasport biex nindirizzaw din il-problema kbira tal-Gozo Channel. Naħseb li kulħadd jaqbel fuqha din.   

IĊ-CHAIRPERSON: Li nissuġġerixxi huwa li nifformolaw it-talba tagħna, flimkien mal-Ministru, u nkunu in sync mal-pjan u mat-talbiet li diġà saru ħalli mbagħad inkunu nistgħu nimxu minn hemm. Irridu nifformolaw it-test tat-talba tagħna.  

ONOR. ANTON REFALO: Irid ikollna l-esperti magħna, bħas-Sur Paul Zahra, minħabba l-istate aid ... 

IĊ-CHAIRPERSON: Naqbel perfettament però - inti taf aktar minni - qabel ma nagħmlu dawk id-diskussjonijiet irridu nifformolaw it-talba. Naħseb li l-Onor. Said u l-Onor. Cutajar jistgħu jagħtu l-input tagħhom ukoll. Din hija xi ħaġa li rridu nagħtu l-input tagħna lkoll biex nifformolaw dokument li jkun jista’ jiġi diskuss. 

ONOR. CHRIS SAID: Kollegi, xħin kien hemm id-diskussjoni fuq il-Gozo Channel donnu konna qegħdin naqblu li biex ikun hemm saħħa fit-talba u fl-appelli li qed nagħmlu, għandha ssir talba formali li f’dan il-Kumitat, fil-laqgħa tal-lum, kien hemm qbil li l-Gvern għandu jikkonsidra kull mezz possibbli sabiex jagħti s-sostenn tiegħu lill-Gozo Channel f’dan il-perjodu partikolari minħabba r-raġunijiet li din mhijiex kumpanija normali imma għandha obbligi soċjali għax hija l-life link ta’ Għawdex u tal-Għawdxin. Allura naħseb li rridu naqblu fuq din u mbagħad, bħala pass oltre, biex inkomplu nagħmlu l-pożizzjoni tagħna aktar ċara, jekk ikun hemm bżonn, wara li tintbagħat din it-talba, nitolbu li jiġu hawnhekk il-nies li jridu jagħtu l-go ahead tagħhom għal din it-talba. 

IĊ-CHAIRPERSON: Hekk hu, però naħseb li l-punt tat-tluq irid ikun li aħna jkollna pożizzjoni li tiġi fformolata ħalli tkun tista’ tiġi ppreżentata u tkun tista’ tiġi diskussa. 

ONOR. CHRIS SAID: Li qbilna fuqha b’mod unanimu f’dan il-Kumitat. 
IĊ-CHAIRPERSON: Qbilna fuqha u tista’ tiġi minuted ukoll għal-laqgħat li jmiss. Hawn aktar mistoqsijiet? Il-vantaġġ li għandna l-Ministru Membru ta’ dan il-Kumitat hu li nistgħu nagħmlulu l-mistoqsijiet meta rridu. Jiġifieri jekk ma neżawrixxux il-mistoqsijiet illum nistgħu nipposponu għal darb’oħra. U allura nistedinkom tkunu konċiżi għax il-ħin hu dak li hu u fadlilna xi punti oħra x’niddiskutu. 

ONOR. KEVIN CUTAJAR: Ministru, l-ewwel nett ningħaqad mal-kollegi tiegħi u nirringrazzjak tal-ħidma kollha li qed twettaq inti u l-Ministeru tiegħek f’dan il-mument xejn faċli. Min-naħa tiegħi se nagħmillek xi ftit tal-mistoqsijiet fuq il-preżentazzjoni li għadek kemm għamiltilna. Inti għedtilna, anke waqt il-preżentazzjoni tas-Sur Cordina, li l-uniku punt tad-dħul f’Għawdex kien dak tal-Gozo Channel. Kif qegħdin tiżguraw li mhux qed ikun hemm dħul ieħor b’mezzi privati f’bajjiet oħra? Issa ħadd ma jieħu pjaċir jitkellem dwar l-osservanza tad-direttivi imma bħalissa din hija xi ħaġa bżonjuża u trid issir bilfors. Allura min jaqsam permezz tal-Gozo Channel u ma jikkollaborax jew juri nuqqas ta’ kollaborazzjoni, x’qed isir f’dak ir-rigward? 

ONOR. CLINT CAMILLERI: Rigward il-point of entry li tkun biss mill-Gozo Channel għamilnieha meta għamilna l-obbligazzjoni mandatorja, anke permezz ta’ avviż legali, li non-essential travel bejn il-gżejjer ma kienx permess. Rigward entraturi oħra permezz ta’ dgħajjes f’portijiet f’Għawdex, dak kient qed jiġi regolat min-naħa ta’ Transport Malta li hija l-awtorità li tirregola l-portijiet u, jekk m’iniex sejjer żball kellhom ukoll l-għajnuna min-naħa tal-AFM.  

Rigward il-mistoqsija l-oħra dwar min ma jikkollaborax, mill-aħħar informazzjoni li kelli, dik ta’ ġimgħa ilu, kien hemm madwar 100 persuna li ma tħallewx jirkbu minħabba li m’għaddewx mill-iscreening tat-temperatura u tas-sintomi tal-COVID-19. Dan ma jfissirx li kellna 100 persuna infettati li ma tħallewx jirkbu. Xejn minn dan. Kien hemm 100 persuna li m’għaddewx waqt l-iscreening. Issa jista’ jkun għax kellhom it-temperatura għolja u jista’ jkun għax kellhom xi tip ta’ sintomu li huwa relatat mal-COVID-19. U ma jfissirx li għax kellhom xi sintomu bilfors kellhom il-virus. Meta daħlet id-direttiva tan-non-essential travel, ried ikollok raġuni valida biex taqsam bejn il-gżejjer. Mill-aħħar informazzjoni li għandi kien hemm madwar 660 vettura li ma tħallewx jitilgħu abbord il-vapuri. 

ONOR. KEVIN CUTAJAR: Semmejt numru ta’ miżuri li ħa l-Ministeru tiegħek b’kollaborazzjoni ma’ Ministeri oħrajn, b’mod partikolari f’dak li għandu x’jaqsam mal-qasam tas-saħħa, u semmejt xi miżuri fir-rigward tal-Gozo Channel. Ministru, qiegħed f’pożizzjoni li tgħid, bejn wieħed u ieħor, kemm ġew jiswew dawn il-miżuri? 
ONOR. CLINT CAMILLERI: Offhand m’għandix ċifri però kull miżura, kif  nafu, tiġi tiswa l-flus. Kellna nieħdu deċiżjonijiet fi żmien qasir ħafna, però f’perjodu bħal dan is-saħħa tiġi l-ewwel u qabel kollox. Meta tkun magħfus minħabba ċ-ċirkostanzi, u t-top priority tiegħek tkun is-saħħa tal-poplu, inti trid tieħu deċiżjonijiet spediti, deċiżjonijiet bil-għaqal imma spediti, sabiex tittieħed azzjoni f’waqtha, kif għamilna proprju matul dawn l-aħħar xahrejn.  

IĊ-CHAIRPERSON: L-informazzjoni forsi tkun tista’ tingħata aktar ’il quddiem. 

ONOR. KEVIN CUTAJAR: Kif semmejt inti, il-Ministeru tiegħek kien qed jikkollabora ma’ diversi setturi, anke setturi li ma jaqgħux direttament taħt il-Ministeru tiegħek, bħalma hi s-saħħa. Rigward setturi oħra, mhux biss għalissa imma anke going forward, jiġuni f’moħħi s-settur tal-edukazzjoni, is-settur tal-proprjetà f’Għawdex li kif nafu huwa settur b’saħħtu, kif ukoll is-settur tal-biedja u s-sajd f’Għawdex. Bħala Ministeru bdejtu tħarsu lejn dawn is-setturi anke mill-perspettiva tal-post-COVID-19, jiġifieri kif se jintlaqtu l-ewwel nett issa fil-preżent imma anke kif jistgħu jintlaqtu aktar ’il quddiem u kif wieħed jista’ jilqa’ għalihom? Kultant l-impressjoni li nieħu hi li qed niffokaw ħafna fuq it-turiżmu, u sew nagħmlu li niffokaw fuq it-turiżmu għax dan jifforma parti kruċjali mill-ekonomija tagħna, imma hemm dawn is-setturi l-oħra li jaffettwaw ukoll l-għajxien ta’ ħafna Għawdxin.  

ONOR. CLINT CAMILLERI: Iva, qegħdin naraw kif nistgħu ngħinu mhux biss mill-Ministeru għal Għawdex b’mod dirett imma anke fuq livell nazzjonali lid-diversi setturi li għadek kif semmejt. Bħalissa jidher ċar li apparti s-settur turistiku, wieħed irid jgħin lil diversi setturi oħra li ġew milquta u aħna qegħdin nikkonsidraw kollox. Ovvjament, bħala Ministeru għal Għawdex, se nkunu qegħdin inressqu l-proposti tagħna lill-Gvern inġenerali, però qabel nagħmlu dan se nkunu qegħdin nitkellmu, bħalma qegħdin nagħmlu, ma’ diversi assoċjazzjonijiet li jirrappreżentaw ħafna minn dawn is-setturi, fosthom il-Gozo Tourism Authority u l-Gozo Business Chamber li jiġbru fihom ħafna min dawn is-setturi, sabiex jagħtuna l-proposti tagħhom u aħna nkunu nistgħu naħdmu fuqhom. 

ONOR. CHRIS SAID: Ministru, jinteressani ħafna xi preparamenti qed isiru biex noħorġu minn din is-sitwazzjoni ħalli meta nagħmlu hekk inkunu ppreparati u nitilqu niġru. Sfortunatament, għandek sitwazzjoni li hija inkwetanti u aktar ma jgħaddi ż-żmien aktar se tkun qed tolqot nies. Il-Ministeru, apparti dak li semmejtilna, waqqaf xi kumitat apposta biex jaħdem fuq din is-sitwazzjoni? U jekk iva, min huma n-nies li qegħdin f’dan il-kumitat? Aħna nemmnu li għandu jkun hemm struttura f’din is-sitwazzjoni partikolari u straordinarja li tkun qed tipprepara l-affarijiet. Issa jekk tistaqsini għal meta, ngħidlek li ma nafux meta imma li jkun hemm il-preparazzjoni għaddejja l-ħin kollu, fl-opinjoni tagħna, hija importanti ħafna. Nerġa’ intenni li l-Oppożizzjoni lesta li tkompli tagħti s-sehem tagħha b’kull mezz f’din is-sitwazzjoni. Ovvjament hawnhekk qed nitkellmu fl-ambitu ta’ Għawdex. Hemm xi kumitat li waqqaft inti li qed jaħdem fuq din is-sitwazzjoni u min huma l-membri li qegħdin f’dan il-kumitat?  

L-aħħar mistoqsija; illum kien hemm aħbar li f’April il-Jobsplus irċeviet 9,000 terminazzjoni ta’ impjieg. Taf kemm minnhom kienu f’Għawdex? Qed iżżomm għajnejk fuq x’qed jiġri fis-suq tax-xogħol f’Għawdex? Qed iżżomm jekk hux qed ikun hemm terminazzjonijiet ta’ impjiegi li għandhom jinkwetawna jew inkella jekk is-sitwazzjoni hijiex waħda normali? 

ONOR. CLINT CAMILLERI: Preżentement ma ħtart l-ebda kumitat b’mod uffiċjali biex jaħdem fuq il-post-COVID-19 imma qegħdin naħdmu mill-uffiċċju tiegħi flimkien mal-uffiċċju tas-Segretarju Permanenti u bl-għajnuna tas-Sur Gordon Cordina sabiex nevalwaw is-sitwazzjoni preżenti, u flimkien ma’ dawn il-persuni li semmejt ltqajna ma l-GTA u mal-Gozo Business Chamber, ħriġna b’numru ta’ proposti li ġew identifikati min-naħa tagħhom fuq dak li jista’ jsir jew ma jsirx. Ovvjament aħna qegħdin naħdmu fuqhom. Imma ma neskludix li jkun hemm kumitat apposta u li fih ikun hemm ukoll il-leħen tal-Oppożizzjoni għax fl-aħħar mill-aħħar qegħdin naħdmu għal għan wieħed. Qabel wieħed iressaq il-proposti naraw li jkunu skrutinati b’mod tajjeb u jkunu jagħmlu sens, però apparti milli jkollna dawn il-proposti, wieħed irid ikun jaf meta għandu jattwahom, u għaldaqstant qegħdin nużaw dan iż-żmien biex ikollna numru ta’ miri li wieħed irid jilħaq. Imbagħad, skont is-sitwazzjoni, wieħed jibda waħda wara l-oħra sabiex jerġa’ jdawwar l-ekonomija Għawdxija. 

ONOR. CHRIS SAID: Ministru, nappellalek biex ma jinħeliex żmien. Veru li m’hemmx data meta jistgħu jidħlu fis-seħħ imma aktar ma jkun hemm konsultazzjoni wiesgħa mas-setturi kollha f’Għawdex, meta mbagħad iddaħħal fis-seħħ dawk id-deċiżjonijiet li jkunu ttieħdu aktar ikunu aċċettati minn kulħadd malajr. L-appell tiegħi hu li taħseb biex ikollok din l-istruttura ħalli tgħinek tevalwa s-sitwazzjoni, imma aktar importanti milli tevalwa s-sitwazzjoni, sabiex toħroġ bi proposti ċari ta’ x’għandu jsir biex meta noħorġu minn din is-sitwazzjoni, inkunu nistgħu nitilqu niġru u jegħrqu l-inqas nies possibbli. 

ONOR. CLINT CAMILLERI: M’għandix oġġezzjoni, anzi nilqa’ dan is-suġġeriment bħalma nagħmel ħafna drabi meta nitkellem mhux biss ma’ sħabi imma anke miegħek bħala Oppożizzjoni. Issa nistgħu jew niddiskutu hawnhekk f’dan il-Kumitat numru ta’ proposti li wieħed għandu jikkonsidra sabiex jiġu attwati jew inkella, jekk naħsbu li forsi jkun aħjar li l-ewwel naħdmu fuq il-proposti anke permezz tal-pariri mill-aspett tekniku, ekonomiku, eċċ., nistgħu nagħmlu hekk ukoll u mbagħad inkun nista’ nippreżentahom hawnhekk sabiex wieħed ikun jista’ jiddiskutihom. Ovvjament bla ma nkunu qegħdin norbtu idejn l-Eżekuttiv. 

IĊ-CHAIRPERSON: L-ewwel nett naħseb li l-iskop li f’dan il-Kumitat qegħdin niddiskutu din it-tema huwa biex ikun hemm lok ta’ diskussjoni ħalli eventwalment jiġi fformolat rapport li għandu jkun miexi paripassu ma’ ħidma oħra li tkun għaddejja biex ma jsirx dupplikazzjoni ta’ xogħol. Issa jiena ġejt informata li t-Tlieta u l-Erbgħa tal-ġimgħa d-dieħla mhux se jkun possibbli li jsiru laqgħat tal-Kumitat. Għaldaqstant qiegħda nissuġġerixxi li l-laqgħa li jmiss issir nhar it-Tnejn li ġej fl-4.30 p.m. Hemm problema b’din il-ġurnata? (Onor. Membri: Le) Mela nistgħu nikkonfermaw li l-laqgħa li jmiss se ssir nhar it-Tnejn li ġej fl-4.30 p.m. 

Fil-frattemp għandna diversi talbiet għal laqgħat oħra, fosthom mill-NGOs Association u mill-OASI. Għalhekk nissuġġerixxi li, sakemm nifformolaw id-dokument li rridu nressqu fir-rigward tal-Gozo Channel, nistgħu nużaw il-laqgħa li jmiss sabiex niltaqgħu proprju mal-NGOs Association, mal-Fondazzjoni OASI u mal-Mental Health Association Gozo biex niddiskutu l-impatt tal-COVID-19 mill-aspett soċjali. Imbagħad, eventwlament, nilħqu nifformolaw dan id-dokument ħalli fil-laqgħa ta’ wara nkunu nistgħu niltaqgħu mal-entitajiet ikkonċernati f’din l-issue. Infakkar li l-email address ta’ dan il-Kumitat huwa gozo-affairs.committee@parlament.mt biex il-pubbliku jkun jista’ jibgħat is-suġġerimenti tiegħu. Fil-fatt diġà għandna xi suġġerimenti oħra. Nerġa’ nfakkar li dan il-Kumitat irid ifassal il-pjan ta’ ħidma. Is-suġġerimenti tal-Oppożizzjoni diġà daħlu imma jonqos is-suġġerimenti min-naħa tal-Gvern biex imbagħad inkunu nistgħu nifformolaw il-pjan ta’ ħidma. 

ONOR. CHRIS SAID: Jiġifieri qegħdin naqblu li bħalissa nkomplu għaddejjin fuq dan is-suġġett għax ovvjament huwa suġġett topiku u importanti. 

IĊ-CHAIRPERSON: Huwa pjuttost wiesa’, jiġifieri konna qegħdin nitkellmu fuq is-suġġett tal-edukazzjoni li kif nafu huwa suġġett vast ħafna.  

ONOR. CHRIS SAID: Fil-fatt, il-kollega tiegħi l-Onor. Kevin Cutajar, ġibidli l-attenzjoni li l-edukazzjoni f’din is-sitwazzjoni partikolari għandha tkun waħda mill-affarijiet li niddiskutu. 

IĊ-CHAIRPERSON: Naqblu. 

ONOR. CHRIS SAID: Naqblu wkoll li fil-frattemp, filwaqt li qegħdin niddiskutu din il-materja, inkunu qegħdin naħdmu fuq pjan ta’ ħidma fuq numru ta’ xhur. Kif għedt inti, aħna l-proposti tagħna bgħatniehom.

IĊ-CHAIRPERSON: Nirringrazzjakom. 

ONOR. CHRIS SAID: Issa nistennew lin-naħa tal-Gvern sabiex jibagħtu tagħhom. Il-probabilità hi li jkun hemm affarijiet li jikkombaċċjaw. 

IĊ-CHAIRPERSON: Jalla jkun hekk ħalli nkunu nistgħu naħdmu aktar … 

ONOR. CHRIS SAID: Naqblu wkoll li jekk aħna u għaddejjin bil-ħidma tagħna tinqala’ xi ħaġa li tkun ta’ materja urġenti, għandna nissospendu l-pjan ta’ ħidma u niddisktuu dik il-materja li tkun tolqot  lil Għawdex. 

IĊ-CHAIRPERSON: By all means. Għandna l-vantaġġ li għandna komunikazzjoni miftuħa bejnietna u rrid ngħid li hija komunikazzjoni eċċellenti u allura m’għandu jkun hemm l-ebda diffikultà. Qbilna li s-suġġett tal-mument, li huwa urġenti, huwa dan li qed niddiskutu bħalissa u allura kemm jista’ jkun rridu neżawrixxuh. 

Ma fadalli xejn aktar xi ngħidilkom ħlief li naġġornaw għal nhar it-Tnejn, 18 ta’ Mejju 2020, fl-4.30 p.m. fejn ser ikompli jiġi diskuss l-impatt tal-COVID-19 fuq Għawdex u t-triq ’il quddiem. Nirringrazzjakom.  

Fis-6.58 p.m. il-Kumitat aġġorna.

